
Il-Minuti tal-Laqgħa Nru. 1  li saret fil-21 ta' Ottubru 2003 ġew konfermati
ID-DEMOKRAZIJA PARLAMENTARI FIŻ-ZIMBABWE U L-POŻIZZJONI TAL-COMMONWEALTH 
THE CHAIRMAN (Onor. Michael Frendo): Nilqagħkom għat-tieni laqgħa tal-Kumitat Permanenti għall-Affarijiet Barranin u Ewropej. Illum għandna aġenda daqsxejn twila pero’ nippruvaw indaħħlu kollox fil-ħin allokat. L-ewwel item li għandna jittratta d-demokrazija parlamentari fiż-Zimbabwe u l-pożizzjoni tal-Commonwealth fuq din l-issue.  

Naturalment dan il-kumitat għandu wkoll il-funzjoni li jħares lejn ċerti aspetti partikolari ta’ x’ikun qed jiġri fid-dinja, inkluż fil-pajjiżi tal-Commonwealth.  L-iskop tal-lum huwa eżattament li jkollna briefing dwar x’inhi s-sitwazzjoni tad-demokrazija parlamentari fiż-Zimbabwe. Għal dan l-għan se jkollna preżentazzjoni mis-Sur Tony Borg, direttur għal affarijiet multilaterali fil-ministeru ta’ l-affarijiet barranin u preżentazzjoni separata mill-kollega tagħna l-Onor. Mario Galea, b’esperjenza diretta anke ta’ l-elezzjonijiet fiż-Zimbabwe, l-Onor. Galea  ġentilment aċċetta li jagħtina l-verżjoni tiegħu ta’ kif tmexxew l-aħħar elezzjonijiet.  

Jiena kont se nistieden lis-Sur Borg u lill-Onor. Galea biex jagħmlu preżentazzjoni ta’ għaxar minuti jew ftit aktar, imbagħad ikollna exchange of views fuq din il-materja.  Tqassmet ukoll xi dokumentazzjoni li hija bbażata fuq informazzjoni li twasslet lill-Parlament mill-ministeru ta’ l-affarijiet barranin li tagħti wkoll indikazzjoni tas-sitwazzjoni attwali fiż-Zimbabwe. Is-Sur Borg.

IS-SUR TONY BORG (Direttur, Ministeru ta’ l-Affarijiet Barranin):  Sur President, l-ewwel ħaġa nixtieq nagħmel rimarka żgħira dwar il-fact sheet. Jekk tinnutaw hemm ċifra fejn l-adult literacy tingħata bħala 93%.  L-ewwel impressjoni tiegħi kienet li din xi ċifra żbaljata pero’ fil-fatt m’hijiex.  Biex inkun ċert erġajt ċempilt u dik hija l-informazzjoni li toħroġ mill-Commonwealth year book. Fil-fatt hawn qed nitkellmu fuq pajjiż li kien wieħed mill-ikar progressivi ta’ l-Afrika u jekk ma jimpurtax,  xtaqt nibda din il-preżentazzjoni bi ftit ta’ l-istorja fuq dan il-pajjiż, dak li qabel kien ir-Rhodesia. 

Kif żgur hawn min jiftakar, fis-sittinijiet kien hawn moviment mondjali bil-kolonji jittantaw jieħdu l-indipendenza u dan il-moviment kien qam b’ċerta saħħa wkoll fiż-Żimbabwe, pajjiż sinjur mill-minerali u anke b’agrikoltura rikka.  Barra minn hekk, f’southern Africa kien hemm ħafna bojod li kienu jiddominaw ix-xena. Il-prim ministru tar-Rhodesia fiż-żmien meta bdew jinnegozjaw l-indipendenza kien Ian Smith. Naturalment l-Ingliżi li kienu l-colonial power, dejjem riedu li jkun hemm a democratic government pero’ ma setgħu jaslu mkien.  F’Novembru ta’ l-1964 kien hemm il-famuża unilateral declaration of independence, bir-Rhodesia tiddikjara ruħha pajjiż indipendenti, għall-kuntrarju ta’ dak li kien isir dak iż-żmien fejn pajjiż kien jieħu l-indipendenza kif ħaditha Malta, jiġifieri permezz ta’ negozjati mal-colonial power, b’kostituzzjoni li tiġi maqbula bejn iż-żewġ naħat u approvata mill-Commons. 

Dan il-pass unilaterali ġab miegħu s-sanctions tal-United Nations kontra r-Rhodesia, pero’ dawn is-sanctions ma ħadmux daqskemm kienu qegħdin jaħsbu minħabba li ħafna kumpanniji kien qed jirnexxielhom iduru magħhom.  Barra minn hekk, dak iż-żmien is-South Africa kienet taħt dittatorjat.  Kien hemm l-apartheid u s-South Africa kienet tikkollabora bil-kbir mar-Rhodesia u għaldaqstant is-sanctions ma kellhomx effett. Fl-1969 ir-Rhodesia ġiet dikjarata repubblika. Dak iż-żmien saru ħafna efforts biex ikun hemm soluzzjoni miftehma iżda l-Ingliżi kienu baqgħu jinsistu li jkun hemm demokrazija assoluta. Fl-1969, wara dawn l-efforts, ir-Rhodesia ġiet dikjarata repubblika, twaqqfet house of representatives b’66 membru pero’ 50 siġġu minnhom riservati għall-bojod  elected mill-bojod biss. Saru l-elections u naturalment il-bojod kienu qed jikkmandaw kollox huma.

Sa l-1979 is-sitwazzjoni kienet baqgħet l-istess pero’ f’dik is-sena saret kostituzzjoni ġdida li fiha kien hemm parlament b’92 siġġu li marru 72 għall-Afrikani u 20  għall-bojod.  Jiġifieri hemmhekk konna bdejna noqorbu xi ftit lejn xi forma ta’ demokrazija.  Is-sitwazzjoni kienet li l-bojod kienu jivvotaw għal siġġijiet bojod waqt li għas-siġġijiet li kienu riservati għas-suwed kien jivvota kulħadd.  L-elezzjonijiet saru u l-partit li kien immexxi mill-Isqof Muzorewa, il-United African National Council,  rebaħ 51 siġġu filwaqt li l-partit immexxi minn Ian Smith rebaħ l-20 siġġu riservati għall-bojod. Iż-ZANU, iż-Zimbabwe African National Union li kien imexxi Mugabe, ibbojkottja l-elezzjonijiet.  (Interruzzjonijiet)  Sintendi 51 u 20 ma jgħoddux għal 92 siġġu u dan għaliex kien hemm ħafna kandidati li kienu ħarġu on their own li ħadu xi siġġijiet. 

Fi Frar ta’ l-1980 saru elezzjonijiet ġodda, bil-parlament ikun fih din id-darba 100 siġġu.  Hawnhekk il-partit ta’ Mugabe ma bbojkottjax l-elezzjonijiet u ġab maġġoranza assoluta ta’ 57 siġġu. L-African People’s Union li kien immexxi minn Nkomo,  figura kontroversjali oħra, ġab 20 siġġu.  Il-United African National Council ta’ Muzorewa ġab tliet siġġijiet u l-partit tal-bojod immexxi minn Ian Smith baqa’ bl-20 siġġu li kellu. Kif jidher ċar, issa ġejna b’maġġoranza indiġena fil-parlament ta’ Harare.  Immedjatament Mugabe sab ruħu prim ministru u ddikjara li ż-Zimbabwe se jsir stat indipendenti u nnegozja ma’ l-Ingilterra kostituzzjoni ġdida.  Għaddew ħames snin u saru elezzjonijiet ġodda.  Is-sitwazzjoni nbidlet xi ftit, bil-partit ta’ Mugabe b’maġġoraza assoluta ta’  63 siġġu, il-partit immexxi minn Nkomo bi 15-il siġġu, Ian Smith tilef ħamsa mis-siġġijiet li kellu u kien hemm oħrajn li ġabu seba’ siġġijiet bejniethom.  

Ftit wara fl-1987 għaddew emenda kostituzzjonali li waqqfet is-separate poll, b’kulħadd jivvota għas-siġġijiet tas-suwed u l-bojod jivvotaw għall-20 tagħhom. Ħames snin wara fl-1990 għaddew kostituzzjoni ġdida li kienet tipprovdi għal 150 siġġu li 30 minnhom kienu riservati biex jimtlew kif jidhirlu l-prim ministru.  Ir-riżultat kien li Mugabe ġab 80% tal-voti u rebaħ 117-il siġġu mill-120 li kienu disponibbli għax l-oħrajn kienu jintgħażlu mill-prim ministru nnifsu. Hawnhekk beda bil-kbir id-dubju ta’ kemm dawn l-elezzjoniijet saru sewwa.  Għax ngħiduha kif inhi ma tantx hija faċli li  ġġib perċentwali daqshekk għolja ta’ voti, pero`  ta’ min jinnota li 54% biss mill-elettorat kien ħareġ jivvota.  Probabbilment dawk li ma vvotawx għamlu hekk minħabba li raw li l-elezzjonijiet ma kenux qed isiru sewwa.  

Is-sitwazzjoni kompliet teħżien u fl-1995 reġgħu saru elezzjonijiet ġodda iżda erġajna bl-istess storja, imma flok 80% il-partit ta’ Mugabe ġab 82% u minn 120 rebaħ 118-il siġġu li 55 minnhom kienu uncontested. Kien hemm biss kandidati tal-partit tiegħu għaliex il-partiti l-oħra kienu qatgħu qalbhom. |t-30 siġġu li kienu jimtlew kif jiddeċiedi l-prim ministru, Mugabe mlihom kollha bin-nies li jissapportjaw lilu u spiċċa b’maġġoranza ta’ 148 f’parlament ta’ 150. Fl-1996 inbidlet il-kostituzzjoni,  fis-sens li l-poter ma baqax iżjed prime ministerial iżda sar presidental u Mugabe ġie elett president, bl-oppożizzjoni tibbojkottja l-elezzjonijiet.  Fl-1997 beda l-inkwiet bil-kbir għax beda l-pjan ta’ riforma fejn jidħlu l-artijiet. 

L-artijiet kienu kollha f’idejn il-bojod – ngħiduha,  dawn kienu serquhom meta l-pajjiż kien għadu kolonja - u Mugabe kkonfiska mill-ewwel 44% tal-farmland li kienet kollha f’idejn il-bojod u l-artijiet bdew jitqassmu lis-suwed. S’intendi hawnhekk beda l-inkwiet bil-kbir anke mas-suwed li bdew jaraw li dawn l-affarijiet ma kenux qed isiru b’ġustizzja. Dan għaliex is-supporters ta’ Mugabe bdew jieħdu l-artijiet kollha u ħaddieħor baqa’ b‘xejn.  Min kien jilminta kontra dawk  in-nies li kienu responsabbli minn dan it-tqassim, jiġifieri l-armata nnifisha li ma kellha ħniena lejn ħadd,  kien jispiċċa mhux talli ma jieħu xejn talli kien jitlef anke l-liberta’ tiegħu u f’ħafna każi anke ħajtu.  Din l-oppressjoni baqgħet sejra mill-ħażin għall-agħar u sas-sena 2000 prattikament inqerdet il-farmland kollha li fl-antik kienet  f’idejn il-bojod u li tqassmet kollha lis-supporters ta’ Mugabe. Kien hemm ħafna riots fil-countryside u l-protesti kienu kbar.

 Fis-sena 2000 waslet elezzjoni oħra u din id-darba kien hemm riżultat totalment differenti. L-opposition parties kollha ngħaqdu flimkien, ifformaw partit ġdid u flimkien irnexxielhom iġibu kważi nofs is-siġġijiet. Ir-riżultat kien li 62 seats ħadhom Mugabe u 57 ħaduhom l-oppożizzjoni. Hawnhekk il-leader ta’ l-oppożizzjoni ddikjara li fl-elezzjonijiet presidenzjali li kellhom isiru sentejn wara,  hu kien se jiċċalinġja lill-president għal post ta’ president. Dawn l-elezzjonijiet saru fl-2002.  

Irrid ngħid li fl-2001 kienet saret konferenza f’Lagos fejn il-President tan-Nigeria pprova jsolvi din il-problema billi stieden liż-Zimbabwe u xi pajjiżi oħra biex jiltaqgħu hemmhekk u jippruvaw flimkien jiktbu kostituzzjoni ġdida għall-pajjiż li tkun twassal għal fair elections u ġġib ċerta stabilita’.  Il-pajjiżi l-oħra kienu wiegħdu li kellhom jissapportjaw lil Mugabe jekk jagħmel elezzjonijiet ġusti. L-elezzjonijiet saru fl-2002 pero’ lanqas dawn ma saru b’mod ġust.  Naturalment hawn m’inix se nitkellem dwar dawn l-elezzjonijiet għax għalihom kien hemm preżenti l-Onor. Mario Galea li kien qed jirrappreżenta lil Malta minn fost grupp ta’ Commonwealth observers li mingħalija kienu 40. Dawn daru mal-pajjiż kollu waqt l-elezzjonijiet u r-rapport li kitbu juri dak li ġara.

Kif inhi s-sitwazzjoni llum? Wara dan ir-rapport tal-Commonwealth observers li għadni kif irriferejt għalih, iż-Żimbabwe ġie sospiż mill-kumitati kollha tal-Commonwealth. Saru efforts mis-Secretary General tal-Commonwealth biex imur hemmhekk u jipprova jikkonvinċi lil Mugabe ħalli jbiddel il-metodu tiegħu biex iġib id-demokrazija fil-pajjiż u biex forsi l-pajjiż jibda jitħarrek mill-punto di vista ekonomiku, imma kien kollu għalxejn.

Fil-Commonwealth fl-1999 kienet inħolqot speċi ta’ istituzzjoni ġdida li tissejjaħ troika. Fl-1999 għall-ewel darba ġie deċiż li l-Commonwealth ikollu speċi ta’ president li jgħidulu chairman in office.  Dan ikun il-kap ta’ l-istat tal-pajjiż fejn tkun saret il-laqgħa tal-Commonwealth heads of government meeting.  Għalhekk wara l-laqgħa li saret fis-South Africa fl-1999 din ġiet iċ-chairman in office.  It-troika tikkonsisti fil-head of state tal-pajjiż li jkun għamel il-CHOGM, dak  attwali u dak li jkun ġej. Fil-preżent għalhekk għandna lis-South Africa, imbagħad kienet saret CHOGM oħra fl-Awstralja u issa se ssir oħra fin-Nigeria. Dawn huma t-tlieta li jifformaw din it-troika. Minħabba d-delikatezza tal-problema, dawn it-tlieta min-nies ġew mogħtija r-responsabbilta’ li japprowċjaw personalment lil Mugabe biex forsi jikkonvinċuh jagħmel election suret in-nies u jagħti l-poter lil min jirbaħ l-elezzjoni.  Naturalment dawn ma waslu mkien u s-sitwazzjoni tinsab staġnata.  

Naħseb li tafu wkoll li fil-Commonwealth jeżisti dak li ngħidulu l-Commonwealth ministerial action group, grupp ta’ disa’ pajjiżi magħmul minn disa’ ministri ta’ l-affarijiet barranin li x-xogħol tagħhom huwa li jieħdu ħsieb illi fil-pajjiżi tal-Commonwealth tirrenja d-demokrazija u jkunu rispettati l-human rights.  Proprjament l-issue taż-Zimbabwe qiegħda fuq l-aġenda ta’ dan il-grupp, pero’ ma tiġix diskussa hemm għaliex kien ġie deċiż fiċ-CHOGM li din hi materja iżjed diffiċli mill-oħrajn u allura jkun aħjar li titratta t-troika.  Dawn it-tlieta min-nies marru ż-Zimbabwe iktar minn darba u ma waslu mkien, pero’ hawnhekk ta’ min jgħid li hemm anke diviżjoni bejn il-membri tat-troika stess. 

Filwaqt li l-Awstralja tħoss li l-Commonwealth għandu jżid il-pressjoni fuq iż-Zimbabwe biex jimplimenta demokrazija parlamentari  kif suppost, il-pajjiżi l-oħra  li huma n-Nigeria u s-South Africa m’humiex daqshekk entużjasti u r-raġuni hija li dawn bħal Mugabe, f’xi każi għamlu l-istess affarijiet fejn jidħlu l-artijiet.  Dawn għamlu land nationalisation u ħadu artijiet tal-bojod u tawhom lis-suwed mingħajr kumpens ta’ xejn.  Anke fil-każ ta’ dawn il-pajjiżi m’aħniex daqstant ċerti jekk l-artijiet tqassmux b’mod ġust bejn is-suwed infushom. Minħabba f’hekk dawn il-pajjiżi huma hesitant u allura d-deċiżjoni tagħhom kienet li din il-kwestjoni għandhom jgħadduha liċ-CHOGM li jmiss.  

Il-President Obasanjo tan-Nigeria li naturalment se jkun iċ-chairman taċ-CHOGM huwa nkwetat minħabba li jibża’ li jekk tqum din l-issue, iċ-CHOGM jitħarbat għaliex jibqgħu jiddiskutu biss dan l-item. Jaf ċert illi m’hemmx pożizzjoni unita u allura jispiċċaw ma jagħmlu xejn mill-programm li għandhom.  Għalhekk hemm l-idea li din titqajjem fiċ-CMAG rather than fiċ-CHOGM.  Jiena ma naħsibx li tista’ titqajjem fiċ-CMAG li jmiss għaliex s’issa għadha fir-responsabbilta’ taċ-CHOGM.  Pero’ nafu li waħda mill-affarijiet li se jagħmel Obasanjo hi li jitlob li din ma tiġix diskussa hemmhekk imma tiġi ttrasferita għall-Commonwealth foreign ministers meeting. Din hemm diversi questions fuqha kif se ssir, iżda hemm feeling li l-pajjiżi jesprimu ruħhom li jagħtu support għal din l-idea biex iċ-CHOGM li jmiss ikun jista’ jiffunzjona u toħroġ ħaġa kostruttiva minnu. 

Irrid ngħid ukoll li fit-3 ta’ Novembru bdiet kawża f’Harare bl-oppożizzjoni tiċċalinġja r-riżultat ta’ l-aħħar elezzjoni. Din il-kawża ntużat bħala skuża minn Mugabe biex iwaqqaf kull forma ta’ djalogu ma’ l-oppożizzjoni, anke fejn jidħlu affarijiet oħra bħalma huma d-drittijiet tal-bniedem u l-iżvilupp ekonomiku. Is-sitwazzjoni hija totalment staġnata u qisu ma jista’ jsir xejn.  Fil-pajjiż ir-rule of law ma teżistix, progress ekonomiku m’hemm xejn, human rights ma jeżistux u din is-sitwazzjoni se titfaċċa quddiem il-prim ministri ħmistax oħra jew ftit iżjed f’Abuja.    

Dik hija l-background information li nistgħu nagħtu f’dan l-istadju, Sur President.  Grazzi.

THE CHAIRMAN: Grazzi ħafna. Naħseb li dak kien briefing daqsxejn estensiv. Jiena nipproponi li l-Onor. Mario Galea issa jidħol fuq l-aspetti partikolari tiegħu, imbagħad nagħmlu diskussjoni u nilqgħu xi mistoqsijiet.

ONOR. MARIO GALEA: L-ewwelnett grazzi ħafna u nirringrazzja lill-kumitat għal din l-opportunita’.  Is-Sur Borg spjega fid-dettal is-sitwazzjoni u allura ma nixtieqx nirrepeti.  

L-unika ħaġa li rrid niċċara hi li l-osservaturi tal-Commonwealth bl-ebda mod – u din qiegħda ċara fir-rapport tagħna - ma jkunu qed jirrappreżentaw lil pajjiżhom imma jiġu magħżulin mis-Segretarju Ġenerali u jkunu qed jirrappreżentaw lill-Commonwealth. Din hija importanti ħalli osservatur ma jkollux il-biża’ li b’xi mod se jtappan ir-relazzjonijiet ta’ pajjiżu mal-pajjiż fejn ikunu qed isiru l-elezzjonijiet. Jiena kont osservatur tal-Commonwealth f’Zimbabwe għall-elezzjonijiet parlamentari u mbagħad erġajt kont osservatur fl-istess pajjiż f’Marzu tas-sena 2002 għall-elezzjonijiet presidenzjali.  Apparti minn hekk osservajt l-elezzjonijiet f’isem il-Commonwealth ukoll fil-Gambia u anke r-referendum f’Gibilta.  

Irrid ngħid li fiż-Zimbabwe għamilt xahrejn fiż-żewġ okkażjonijiet. Għamilna xahrejn għaliex il-Commonwealth insistiet li jkollna team li jitla’ hemmhekk biex inżommu l-laqgħat, nosservaw il-preparazzjonijiet għall-elezzjonijiet, speċjalment ir-registration process, il-proċess fejn jistgħu jsiru ħafna abbużi, nagħmlu monitoring tal-kampanja elettorali, immorru rallies u naraw jekk l-oppożizzjoni għandhiex il-faċilita’ li tagħmel il-kampanja tagħha.  Barra minn hekk, l-idea kienet li jkollna jumejn ta’ laqgħat estensivi ma l-istakeholders kollha, fosthom il-partiti politiċi, l-NGOs, il-media, is-civil society, il-pulizija, il-forzi ta’ l-ordni u dawk kollha li b’xi mod għandhom sehem fl-elezzjoni.  Il-ħsieb kien li kull Commonwealth mission ikollha an advanced team ta’ tnejn, tlieta min-nies li jitilgħu ħmistax qabel – aħna fil-fatt tlajna xahar qabel fiż-żewġ okkażjonijiet -  biex jippreparaw għall-grupp ta’ osservaturi.  Sur President, jiena nixtieq nikkonċentra l-aktar fuq l-elezzjonijiet presidenzjali għaliex din kienet waħda mill-ftit elezzjonijiet li l-osservaturi tal-Commonwealth kkundannaw.  

Ħafna drabi l-Commonwealth tiġi kkritikata li tmur hemm u sempliċement tagħmel endorsement ta’ dak kollu li jsir.  Naħseb din kienet waħda mill-ftit elezzjonijiet li l-osservaturi tal-Commonwealth ikkundannaw, jekk mhux l-unika waħda.  B’kollox konna 42 osservatur. Fil-fatt ma tlajniex 42 mill-ewwel imma mbagħad tant kien hemm vjolenza li tliet ġimgħat qabel l-elezzjoni, jiġifieri wara li konna ilna hemm ġimgħa, iddeċidew li nżidu l-grupp ta’ osservaturi. Fil-fatt jien kont wieħed minn dawk li ġejt mgħajjat mill-midlands  biex immur nagħti briefing lil dan il-grupp ġdid ta’ osservaturi. 

Sur President, irrid ngħid li barra dawn it-42 osservatur kien hemm ukoll 19-il support staff. Fit-22 ta’ Frar konna deployed fi 23 team mifruxa mal-pajjiż kollu. Kemm fl-elezzjonijiet parlamentari u anke f’dawk presidenzjali,  jiena kont allokat fil-midlands, proprju fil-post ta’ Kwekwe, fejn kien hemm ħafna vjolenza u ħafna qtil, parti li tikkonsisti kemm f’urban area u kemm rural area u fil-fatt tant kien għaddej moviment ta’ tortura, vjolenza u political murders li ntbagħat team ieħor magħna biex inkunu nistgħu nikkaverjaw il-postijiet rurali li kellna.  

Naħseb din il-Commonwealth mission kellha importanza iktar mis-soltu għaliex spiċċajna l-uniċi osservaturi internazzjonali fil-pajjiż. Il-United Nations kellhom problemi mal-gvern taż-Zimbabwe u ddeċidew li ma jimmoniterjawx dawn l-elezzjonijiet u l-European Union kienu telqu għaliex Mugabe kien għamel kondizzjoni li ma jista’ jkun hemm l-ebda osservatur Ingliż qalb l-observers. L-EU observers kienu telqu ftit wara li wasalna aħna u allura kien hemm ċerta stennija għar-rapport tal-Commonwealth. 

Ċertament dawn l-elezzjonijiet kienu maħkuma mill-vjolenza u m’hemm l-ebda dubju li ZANU-PF, il-partit ta’ Mugabe, organizza l-vjolenza bħala arma politika biex jipprova jbeżża’ lin-nies. Għalkemm Mugabe kien qed jipprova jpinġi din il-ġlieda bħala waħda bejn is-suwed u l-bojod, fil-verita’ ma kienet ġlieda xejn bejn is-suwed u l-bojod xejn imma kienet ġlieda ma’ dawk kollha Ii b’xi mod kienu suspettati li jappoġjaw lill-oppożizzjoni. Il-vittmi u n-nies mejta li ltqajna magħhom aħna u li rajna kienu suwed daqs Mugabe u r-raġuni għaliex ġew targeted kienet li dawn jappoġjaw lill-oppożizzjoni.

Fir-rapport tagħna tal-Commonwealth konna ddikjarajna li l-livell għoli ta’ vjolenza u intimidazzjoni li kien hemm qabel l-elezzjonijiet kien ħoloq klima ta’ biża’ u ma ħallietx din l-elezzjoni tkun waħda free and fair.  Aħna meta wasalna sibna poplu  ddisprat imma fl-istess ħin imwerwer.  Biex inkun ġust irċevejna rapporti ta’ vjolenza mwettqa minn membri ta’ l-oppożizzjoni, imma tipparaguna tat-tnejn u jidher  ċar u evidenti li l-vjolenza ġiet ipperpetwata miż-ZANU-PF, mir-ruling party ta’ Mugabe. Dawn huma responsabbli għall-maġġoranza tal-vjolenza għax  kienu jorganizzaw il-vjolenza u t-tortura u l-intimidazzjoni.

Sur President, fir-rapport tagħna -  għandi kopja tiegħu iżda jinsab available fuq il-website tal-Commonwealth - għidniha b’mod ċar li l-membri u s-supporters ta’ l-oppożizzjoni – meta qed ngħid membri nkun qed infisser uffiċjali tal-Movement for Democratic Change,  l-MDC, il-partit fl-oppożizzjoni - kienu targeted b’mod sistematiku. Kien hemm membru parlamentari li ħasluh bil-pitrolju u tawh sulfarina u kien hemm nies li jappoġjaw lill-oppożizzjoni li ġew torturati u sfaw vittma tal-vjolenza.  Li għamel Mugabe kien li organizza l-youth militias, gruppi ta’ żgħażagħ paramilitari trained mill-militar – u fiż-Zimbabwe nafu li  hemm ħafna qgħad - u dawn iż-żgħażagħ  konna narawhom jikkampjaw u jqassmu l-ikel lill-militar. Dawn kienu jikkampjaw f’postijiet pubbliċi bħal clinics, skejjel, sptarijiet u polling stations u kienu jagħmlu roadblocks illegali biex jaħtfu membri ta’ l-oppożizzjoni.  Naturalment kienu organizzati l-aktar fir-rural areas fejn l-aktar li tgawdi appoġġ l-oppożizzjoni. 

Ta’ min jgħid li f’dawn ir-rural areas faċli ħafna li timpressjona lin-nies għaliex hemmhekk m’hemmx mezzi ta’ komunikazzjoni. Dawn qatt ma raw gazzetta u m’għandhomx radio. Barra minn hekk trid tagħmel siegħa u nofs bil-karozza biex tasal hemmhekk u dawn kienu kollha nies illitterati. Dawn il-paramilitari kienu jmorru hemmhekk jittorturaw u joqtlu u jwasslu l-messaġġ li huma jkunu jafu min ivvota lill-MDC u dak li ġara se jiġri lil min jivvota hekk.  U dan kien mezz kif tikkontrolla kif in-nies jivvotaw u n-nies kienu jemmnuhom. Jien personalment tkellimt ma’ nies f’rural areas. Kont ngħidilhom li l-vot huwa sigriet u dawn kienu jgħidulna li there is no way li l-gvern ma jkunx jaf kif ikunu vvotaw.  Dawn kienu  jemmnu bis-serjeta’ li Mugabe kien se jkun jaf kif jivvotaw.  

Irrid ngħid ukoll li aħna wasalna għall-konklużjoni li dawn l-elezzjonijiet ma kenux ġusti. F’dan ir-rapport ma semmejniex każijiet ta’ vjolenza li nkunu smajna bihom imma konna mmorru u ninvestigawhom aħna stess.  Konna mmorru aħna stess personalment l-isptar niltaqgħu mal-vittmi.  Konna mmorru aħna stess fil-kamra mortwarja u naraw iġsma mejtin.  Konna mmorru aħna stess inkellmu l-youth militias u niltaqgħu ma’ nies f’safe houses biex naraw x’inhu jiġri. Konna niltaqgħu wkoll mal-pulizija.  Fil-fatt hawnhekk għandi kopja ta’ artiklu li kont ktibt jien fuq “The Parliamentarian”, fejn jidhru wkoll xi ritratti li ħadt jien, fosthom ta’ persuna ttorturata permezz ta’ swat bil-barbed wire u post ta’ l-MDC li safa’ maħruq. Kelli ritratti iktar imma sfortunatament insejthom, Sur President. 

Prattikament qabel l-elezzjoni kien jiġri li jkollok il-youth militias li jidħlu fid-djar tan-nies u jkaxkruhom u jittorturawhom jekk adirittura ma joqtluhomx, xi ħaġa li l-youth militias ammettew miegħi stess u mal-kollega tiegħi għax konna nkunu teams ma’ tnejn u din hija mniżżla fir-rapport tagħna.  Meta għednilhom:  Imma intom vera taħtfu n-nies? Qalulna:  Aħna veru naħtfu n-nies, inżommuhom jumejn hawn, nagħtuhom jieklu, nieħdu ħsiebhom imma nagħtuhom lecture fuq l-istorja tal-liberalizzazzjoni taż-Zimbabwe. Fir-realta’ dawk il-vittmi li ltqajna magħhom kellhom marki tat-tortura u kienu jagħmlulhom minn kollox barra jagħtuhom lezzjoni. 

Fir-rapport tagħna - u hemmhekk hemm ritratt ukoll - tissemma tfajla li  ltqajna magħha li kienet ġiet gang-raped.  Din għarfet lin-nies li għamlu dan il-crime u qalet lill-pulizija, pero’ l-pulizija lanqas biss talbuha rapport u qalulha li ġara hekk biex tingħata lezzjoni għax il-familja tagħha tappoġja lill-MDC. Attivist ieħor ta’ l-oppożizzjoni ta’ l-MDC inħataf flimkien ma’ zijuh f’nofs ta’ lejl, ħaduhom fil-bush, tawhom xebgħa barbed wire u nstabu unconscious l-għada minn xi ħadd li kien ħareġ il-baqar biex jirgħu. 

Irrid ngħid li waħda mill-affarijiet li għamlu n-nies ta’ Mugabe u dawn il-youth militias hi li tant ħolqu klima ta’ biża’, li ħafna nies telqu jiġru mill-post fejn kienu joqogħdu u marru jistaħbew f’komunita’ oħra jew intefgħu f’safe houses.  Dan ifisser li f’jum il-votazzjoni eluf ta’ nies beżgħu jmorru  jivvotaw għax kienu qed jieħdu refuge f’komunita’ oħra. Aħna ltqajna ma’ numru ta’ nies li kienu displaced minħabba l-vjolenza li  beżgħu jmorru lura biex jivvotaw u kien hemm każijiet li kellhom ksur u li kien untreated u tajnihom il-first-aid aħna għaliex bdew jibżgħu imorru l-isptar għax ma redux li jiġu arrestati jew maqtula. Fost in-nies li ltqajt magħhom jien kien hemm mara pregnant bi tfal żgħar li qaltilna li kellha taħrab għax attakkawlha darha u ma tafx x’sar mir-raġel tagħha. 

Xi ħaddieħor li kien rikoverat l-isptar kulma għamel kien li kien għaddej ma’ erba’ ġuvintur oħra bil-karozza tal-public transport, waqqfuh dawn il-youth militias u talbuh biex ikanta slogans taż-ZANU-PF. Dan ma kienx jaf x’se jaqbad jagħmel għax qatt ma kien mar meeting taż-ZANU-PF u ġie ttorturat. Meta staqsejnih għal sieħbu qalilna li dak kien tilef ħajtu.  Jien staqsejt l-awtoritajiet ta’ l-isptar biex nidħlu naraw il-ġisem mejjet ta’ dan l-individwu.  Dawn qalulna li nistgħu nidħlu  basta ma neħdux ritratti u fil-fatt dan verament kien ġie ttorturat u rajna ġismu mejjet fil-kamra mortwarja. Dan kollu għax ma kienx jaf ikanta l-innijiet taż-ZANU-PF.  Sħabi marru fi sptar u raw persuna oħra li naqxulu l-kliem MDC f’dahru. Jiġifieri dawn kollha każijiet li rajna aħna l-osservaturi tal-Commonwealth.  

Kien hemm każ fejn kienu jafu li headmaster ta’ skola jappoġġa l-MDC, daħlu għalih, ħarġuh mill-klassi, qatluh fil-bush u mbagħad libbsuh T-shirt ta’ Mugabe. Kien hemm bidwi, f’dan il-każ kien abjad, li qatluh billi tefgħulu biċċa concrete fuq rasu. Fil-post fejn konna qed noqogħdu kien hemm waiter ftit qabel ma wasalna aħna li  telaq fid-9.00p.m. biex imur lura d-dar.  Lil dan qabduh dawn il-youth militias li kienu jafu li l-familja tiegħu tappoġja lill-oppożizzjoni u tajrulu rasu barra  b’pala li jagħġnu l-concrete biha.  Irrid ngħid li morna għand iż-ZANU-PF u għidnilhom  biex jagħtuna lista ta’ vittmi tagħhom. It-tweġiba tagħhom kienet li unlawful putting up of posters and defacing of traffic signs were always acts of violence. Jiġifieri d-differenza hija enormi u fil-fatt din ukoll hija fir-rapport tagħna.

Nixtieq ngħid ukoll kelma qasira fuq il-pulizija u l-forzi ta’ l-ordni. Lil dawn aħna akkużajnihom li ħafna drabi ma kenux jieħdu passi kontra membri tal-gvern u li ġabu ruħhom b’mod iebes ħafna ma’ l-oppożizzjoni.  U kien hemm diversi każijiet fejn il-pulizija kienet direttament involuta f’każijiet ta’ vjolenza u tortura. Inċident minnhom rajtu jiena stess lejliet l-elezzjoni. Dan kien hemm membru parlamentari ta’ l-MDC li f’isem l-oppożizzjoni kien qed iwassal lil dawk li kellhom jorqdu mal-kaxxi fil-polling station. Il-karozza tiegħu ġiet attakkata ħdejn mine. Aħna morna, kien hemm il-karozza maħruqa u qalulna li l-ispettur ġustament arresta lil dawk in-nies li attakkaw il-karozza ta’ l-MDC u sawtu lin-nies li kellu miegħu.  Waqt li konna qegħdin inkellmu lill-ispettur daħal id-district manager taż-ZANU-PF, ordna lill-ispettur biex jillibera s-supporters tiegħu u dan vilment qabad u telaqhom quddiem erba’ osservaturi tal-Commonwealth li jien kont wieħed minnhom. Dan ifisser li l-pulizija wkoll kienet imwerwra. 

Irrid ngħid li karozza tal-Commonwealth li kont fiha jiena ġiet attakkata minn madwar 200 ruħ waqt rally  ta’ l-oppożizzjoni. Il-BBC kellu footage ta’ dan l-inċident. Fil-fatt kien hemm madwar mitt pulizija li raw il-karozza tal-Commonwealth tiġi attakkata pero’ ħadd minnhom m’għamel xejn. Issa ta’ min jgħid li l-karozza tkun immarkata u jkollha l-bandiera tal-Commonwealth u l-kliem Commonwealth observer mission miktubin b’ittri kbar.  Fir-rapport tagħna hemm stqarrija li ħareġ il-head of mission, il-Ġeneral Abubaka, li informa lill-President Obasanjo, persuna li ġabet id-demokrazija fin-Nigeria, li min-naħa tiegħu rrapporta l-inċident hu personalment lil Mugabe.  Imma naturalment taparsi kellhom jittieħdu l-passi iżda ma sar xejn.  Dan biex nagħti xiehda li l-pulizija kienet kompliċi fil-vjolenza.  

Sur President, irrid ngħid li għalkemm il-vjolenza kienet predominanti kien hemm fatturi oħra apparti l-vjolenza. Per eżempju, qabel l-elezzjoni presidenzjali kienet emendata l-liġi biex il-ministru tal-ġustizzja jkollu l-poter assolut ta’ min jista’ jkun election observer. Iż-Zimbabwean election support network li tikkordina ħafna NGOs fil-pajjiż issottomettiet 12,000 isem biex ikunu election monitors u minn dawn, il-ministru tal-ġustizzja aċċetta biss 420 li f’pajjiż kbir bħaż-Zimbabwe huma numru insinjifikanti.  Barra minn hekk għamlu accreditation fee ta’ 1000 Zimbabwean dollar. Il-Commonwealth felħet tħallas din il-fee imma għal osservaturi lokali dan kien diffiċli ħafna minħabba l-faqar li hemm.  

Barra minn dan la kien hemm freedom of speech, la kien hemm freedom of movement u lanqas kien hemm freedom of association. Kien hemm diversi każi fejn l-oppożizzjoni ġiet rifjutata permess biex tagħmel rallies jew ir-rallies tagħha ġew sfrattati. Ma kienx hemm separazzjoni bejn gvern u esekuttiv tul il-kampanja. Iż-Zimbabwean Broadcasting Corporation li tikkontrolla l-unika radio u television fiż-Zimbabwe kienet oxxena to say the least.

Barra minn hekk eluf ta’ votanti ma ġewx reġistrati u ma kien hemm l-ebda trasparenza fil-proċess ta’ reġistrazzjoni. Ir-registrar general li kien magħruf li  jappoġja l-partit fil-gvern, kellu poter assolut u abbużiv li jiddeċiedi min għandu d-dritt għall-vot u min m’għandux. L-ikbar vilta’ li rajna kienet li f’jum l-elezzjoni tnaqqsu ħafna polling stations fir-rural areas, fejn l-aktar li kellhom appoġġ l-oppożizzjoni. Minħabba f’hekk kien hemm queues twal ħafna fil-polling stations u n-nies ma laħqux ivvotaw. Il-polling stations fir-rural areas tnaqqsu apposta biex in-nies ikollhom jimxu għal sigħat sħaħ biex imorru jivvotaw.  

Il-land issue semmiha s-Sur Borg u mhux se nidħol fiha.  Aħna morna f’farms okkupati. Apparti li l-artijiet ħaduhom in-nies ta’ Mugabe, il-kerha hi li dawn il-farms m’għadhomx jipproduċu. Tmur tara farm kbir daqs nofs Malta u meta lil sid l-art tistaqsih dwar dak li qed iħawwel, jurik għalqa daqs din il-kamra mimlija paprika u jgħidlek li dan biss jipproduci.  Qabel dawn in-nies kienu jipproduċu u jesportaw.  Qabel kienu jesportaw il-maize u l-wheat u llum iridu jimportawh.  Nixtieq issa ngħid xi ħaġa dwar is-sitwazzjoni attwali. 

Jiena m’ilux tkellimt ma’ Kate Huey li hija membru parlamentari Ingliża u hija membru ta’ l-All-Party Zimbabwe Group.  Din f’Lulju ta’ din is-sena marret ġimgħa underover, daħlet taparsi turista fiż-Zimbabwe u ma wrietx li hija membru parlamentari biex tara x’inhi s-sitwazzjoni.  Kienet qaltilna li s-sitwazzjoni għadha l-istess għalkemm irrakkontatli xi ħaġa li jien ma kontx nafha.  Qaltilna li tas-CIO,  is-secret service  tagħhom, qed imorru għand il-qassisin qabel ma jqaddsu – u dan qalulna wkoll l-Isqof Incoove li jien iltqajt miegħu meta kont hemm - u jitolbuhom kopja ta’ l-omelija ħalli jaraw jekk humiex se jikkritikaw lill-gvern. Jiġifieri dawn qed jivvettjaw anke l-omelija tal-kleru! 

Irrid ngħid ukoll li l-pajjiż huwa mifni bil-qgħad.  Punt żgħir iżda interessanti hu li x-xufier miż-Zimbabwe li kelli assenjat miegħi meta kont hemm huwa gradwat fl-ekonomija mill-Universita’ ta’ Johannesburg, iżda l-uniku xogħol li sab kien ta’  driver.  Hemm ukoll il-problema ta’ l-HIV. Biex wieħed jieħu idea tas-sitwazzjoni tal-ġuħ irrid ngħid li minn 700,000 ruħ li jgħixu f’Bulawayo, huwa stmat li 300,000 minnhom qed ibatu l-ġuħ u m’għandhomx x’jieklu.  Rigward taħdidiet bejn l-MDC u ż-ZANU-PF dawn tkellem fuqhom is-Sur Borg.

Irrid ngħid ukoll li hemm suspetti kbar - u din iltqajna magħha meta konna hemm aħna u tirriżulta anke mill-kuntatti li għad għandi fiż-Zimbabwe - li l-President tas-South Africa huwa parti mill-problema u mhux parti mis-soluzzjoni. Hu qed jinsisti li għandhom jistennew li taħdem il-quiet diplomacy, imma ħafna qed jaraw lil Thabo Mbeki bħala parti mill-problema għax fil-fatt din m’hijiex se taħdem. Meta konna fil-Bangladesh ftit ġimgħat ilu, waqt is-sessjoni ta’ question and answer jien għamilt mistoqsija lil Don McKinnon dwar x’jaħseb li se jiġri u jekk għadx hemm kuntatti. Hu qalli li m’għadx hemm kuntatti bejn is-segretarjat tal-Commontwealth f’Londra u Mugabe.  Dan ma setax jonqos wara li  Mugabe personalment ħareġ  jgħid li s-Segretarju Ġenerali tal-Commonwealth m’huwiex aċċettat fil-pajjiż. McKinnon ried imur ikellmu iżda Mugabe  qallu li mhux aċċettat fil-pajjiż u issa ħafna qed jistennew biex jaraw x’se jiġri fil-laqgħa taċ-CHOGM li se ssir ftit ġimgħat oħra f’Abuja.  Ħafna jsostnu, fosthom anke Morgan Tsvangirai, il-kap ta’ l-oppożizzjoni f’Harare li s-soluzzjoni vera hi li jkun hemm free and fair elections taħt il-lenti ta’ osservaturi internazzjonali. 

Punt importanti hu li l-problema m’hijiex Mugabe waħdu - dan għandu madwar 80 sena u hemm min jgħid li ma tantx fadallu ħajja - imma r-regim.  Il-biża’ hu li la jmut hu se jilħaq xi ħaddieħor miż-ZANU-PF u kulma jkun ġara jkun li jinbidel l-isem tad-dittatur. Ir-regim għandu ħafna x’jitlef u għandu ħafna xi jwieġeb ladarba ma jibqax fil-poter u allura l-poplu taż-Zimbabwe waħdu mhux se jirnexxielu jeħles minn dan ir-regim mingħajr l-għajnuna tal-komunita’ internazzjonali. 

Jien hawn nagħmel appell lill-Ministru li meta tqum l-issue taż-Zimbabwe fiċ-CHOGM - u jiena li kont hemm rajt nies jiġu maħqura u anke rajt tfal imutu bil-ġuħ għaliex ma jappoġjawx lil Mugabe - Malta tieħu pożizzjoni iebsa flimkien ma’ pajjiżi oħra, fosthom l-Awstralja u l-Ingilterra, fil-konfront ta’ dan ir-regim għaliex f’dak il-pajjiż ħafna nies qegħdin jiġu ttorturati u qegħdin jinqatlu għar-raġuni sempliċi li ma jaqblux mal-politika tal-partit fil-gvern. Nirringrazzjak.

THE CHAIRMAN:  Grazzi ħafna lill-Onor. Mario Galea tad-deskrizzjoni personali li naħseb li hija żgur l-ewwel darba li qed tiġi rrekordjata fix-xogħol tal-parlament.  Jiena nixtieq nistaqsi jekk hawnx xi membri li jixtiequ jagħmlu xi kummenti jew xi mistoqsijiet.  L-Onor. Evarist Bartolo.  

ONOR. EVARIST BARTOLO:  Nixtieq nistaqsi jekk hemmx xi Maltin jgħixu fiż-Zimbabwe u jekk għandniex xi informazzjoni fuq is-sitwazzjoni tagħhom.  Jiena jidhirli li ġieli kellna missjunarji jgħixu hemmhekk pero` ma nafx jekk għadx baqa’.

IS-SUR TONY BORG.  Għalkemm ikolli ngħid li din ma taqax taħt ir-responsabbilta’ tal-multilateral pero’ ma jidhirlix.  Jiena tlabt l-input tad-direttur responsabbli għall-bilateral relations u ma ssemmiex li hemm xi  Malti jgħix hemmhekk.  Fl-antik kien hemm anke landowners.  

THE CHAIRMAN: Jiena l-unika kumment li xtaqt nagħmel huwa rigward l-istorja ta’ dan il-pajjiż. Fil-fatt kien hemm anke talks li kienu saru Malta li forsi ma semmejnihomx is-Sur Borg.  Parti mir-Rhodesia talks fil-fatt kienu saru Malta fil-Verdala Hotel.

ONOR. MARIO GALEA: Fil-fatt uffiċjali taż-ZANU-PF isemmu lil Malta u lil Mintoff li kellu sehem f’dawk it-taħdidiet.

THE CHAIRMAN: Xtaqt nistaqsi wkoll – u forsi jista’ jikkummenta l-Ministru  - dwar il-pożizzjoni li ħadet Malta fiċ-CHOGM u kif wieħed jara li sitwazzjoni bħal din, f‘sitwazzjoni fejn hemm problemi kbar fejn jidħlu d-drittijiet tal-bniedem, x’jaħseb li jista’ jkun il-konribut ta’ Malta għar-rigward tas-sehem tagħna fil-Commonwealth?

ONOR. JOE BORG (Ministru għall-Affarijiet Barranin):  L-ewwelnett irrid ngħid li kien hemm Maltin jgħixu hemm meta kienet għadha r-Rhodesia. Fil-fatt kien hemm anke tobba Maltin taħt il-colonial service li kienu jgħixu hemm.  Kien hemm ukoll landowners Maltin pero’ safejn naf jien dak kien fis-snin ’60.  Anke minħabba l-effett tas-sanctions tal-UN, ħafna minnhom irritornaw lura u llum jew jinsabu Malta jew inkella reġgħu marru bnadi oħrajn bħall-Awstralja. M’għandniex informazzjoni li għad hemm Maltin.  Jista’ jkun forsi hemm xi missjunarji pero’ wieħed ikun irid jiċċekkja dwarhom. Biss ma nafux li hemm Maltin bħala landowners.  

Rigward il-pożizzjoni ta’ Malta, tajjeb wieħed jgħid li d-deċiżjoni li kienet ittieħdet fiċ-CHOGM stess, jiġifieri fis-summit tal-heads of government,  kienet l-ewwelnett is-sospensjoni taż-Zimbabwe mill-kunsilli u l-kumitati kollha tal-Commonwealth.  Pero’ imbagħad ittieħdet ukoll id-deċiżjoni li l-monitoraġġ taż-Zimbabwe ma jkunx fdat f’idejn l-organu li normalment għandu dik il-funzjoni, li huwa ċ-CMAG, il-Commonwealth ministerial action group li Malta hija membru fih, iżda  jkun f’idejn it-troika li s-Sur Tony Borg għamel riferenza għaliha, li huma l-kapijiet  tal-gvern tan-Nigeria, ta’ l-Awstralja u tas-South Africa. 

Irrid ngħid ukoll li kull meta niltaqgħu fiċ-CMAG dan l-item ikun fuq l-aġenda pero’ kulma jkollna jkun rapport mis-segretarju ġenerali dwar x’qed jiġri.  Biss il-pożizzjoni tkun ċara li m’għandniex il-funzjoni li nitolbu għal xi azzjoni jew b’xi mod jew ieħor li niddeċiedu x’għandu jsir u ma jsirx.  Dik il-funzjoni sal-lum qiegħda f’idejn it-troika.  Irrid ngħid li ċ-CMAG hi attiva ħafna fi problemi oħrajn f’pajjiżi partikolari tal-Commonwealth, bħalma huwa l-każ tal-Pakistan, ukoll pajjiż sospiż mill-kunsilli tal-Commonwealth. Fl-aħħar mill-aħħar irrid ngħid li huwa ċ-CMAG li jrid jagħmel ir-rakkmandazzjoni dwar jekk għandhiex titneħħa s-sospensjoni jew le.  

Fil-każ taż-Zimbabwe ma nistgħux nagħmlu dan u allura wieħed issa jrid jistenna x’se jiġri fiċ-CHOGM fis-summit li jmiss fin-Nigeria. Iċ-CMAG se jiltaqa’ jidhirli fl-4 ta’ Diċembru u mbagħad wara jiltaqa’ ċ-CHOGM bejn il-5 u t-8 ta’ Diċembru.  Se niltaqgħu biex niddiskutu affarijiet oħrajn ukoll u ma naħsibx li se nkunu qed niddeċiedu dwar iż-Zimbabwe. Lanqas strettament ma nistgħu nagħmlu rakkmandazzjonijiet u allura d-diskussjoni bilfors trid issir fiċ-CHOGM.  

Kif qalu sewwa l-kelliema, il-President tan-Nigeria huwa mbeżża’ li din tista’ tħarbat l-andament tas-summit u allura hemm il-proposta li min-naħa tagħna ma nsibux oġġezzjoni dwarha, li s-summit mill-ewwel jiddeċiedi li l-kwestjoni taż-Zimbabwe tgħaddi f’idejn iċ-CMAG.  Ikun f’dan l-istadju li mbagħad nidħlu fix-xena  aħna bħala CMAG, pero’ dan imbagħad isir wara ċ-CHOGM. Jekk jiġri hekk il-ballun ikun f’saqajna u rridu naraw aħna li nimmoniterjaw x’qed jiġri u jekk għandniex nibqgħu nirrikkmandaw sospensjoni, jekk għandhomx jittieħdu miżuri oħrajn jew inkella jekk isiru passi ta’ natura pożittiva jekk għandniex nirrevedu l-pożizzjoni tagħna.

Is-sospensjoni oriġinali kienet għal sena, jiġifieri  minn Marzu ta’ l-2002 sa Marzu 2003.  Meta ġejna għal biex tiġġedded f’Marzu 2003, jien kont ġejt avviċinat mis-Segretarju Ġenerali li kien qed idur il-foreign ministers biex jara x’inhu l-feeling u jekk għandhiex tiġġedded is-sospensjoni jew le.  Jien għedtlu li daparti tal-Gvern Malti, il-pożizzjoni hija ċara li s-sospenzjoni għandha tiġġedded għax is-sitwazzjoni fiż-Zimbabwe bl-ebda mod ma jista’ wieħed jgħid li mxiet ‘il quddiem, anzi se mai iddeterjorat iżjed minħabba anke fi żviluppi negattivi li kien hemm u li jkun hemm kultant żmien. Wara li kkuntattja lil diversi foreign ministers, is-Segretarju Ġenerali ddeċieda li jkun hemm estensjoni tas-sospenzjoni. 

Hawnhekk irrid ngħid li mhux il-pajjiżi kollha tal-Commonwealth kienu kuntenti b’din id-deċiżjoni. Kien hemm ċerti pajjiżi Afrikani li anke minħabba l-fatt li ż-Zimbabwe huwa pajjiż Afrikan u allura forsi huma jħossu li bis-sospenzjoni se tkun iżjed qed tbiegħed liż-Zimbabwe, ħassew li għandu jkun hemm sinjali pożittivi lejn iż-Zimbabwe.  Pero’ l-opinjoni tal-parti l-kbira tal-membri tal-Commonwealth kienet li s-sospenzjoni għandha tibqa’,  anzi jekk is-sitwazzjoni ma tirranġax wieħed għandu jara li jittieħdu passi ulterjuri.  

Sur President, l-impressjoni tiegħi hi – jista’ jkun li jien żbaljat ukoll - li fis-summit mhux se jkun hemm deċiżjoni dwar passi ulterjuri kontra ż-Zimbabwe għax ikun hemm reżistenza minn ċerti pajjiżi membri tal-Commonwealth. Min-naħa l-oħra ma naħsibx li huwa possibbli li jkun hemm deċiżjoni li titneħħa s-sospensjoni u allura jista’ jkun li jiġri dan li qed jingħad illi ż-Zimbabwe tgħaddi f’idejn iċ-CMAG biex imbagħad iċ-CMAG - li huwa numru ferm iżjed ristrett għax qed nitkellmu fuq disa’ pajjiżi - tkun tista’ tieħu miżuri ulterjuri fir-rigward taż-Zimbabwe. 

Huwa fatt li meta s-Segretarju Ġenerali pprova jidħol hu direttament, Mugabe  ddikjarah bħala persona non grata u allura llum qata’ kull kuntatt ma’ l-awtoritajiet taż-Zimbabwe. Hemm il-possibbilta’ li jiġri l-istess mal-membri taċ-CMAG jekk jipprovaw jintervjenu direttament.  

THE CHAIRMAN:  L-Onor. Josef Bonnici.

ONOR. JOSEF BONNICI: Fi Frar ta’ din is-sena, l-Unjoni Ewropea  ddeċidiet li terġa’ ġġedded is-sanzjonijiet kontra ż-Zimbabwe u Malta fil-fatt allineat ruħha ma’ dawn is-sanzjonijiet. L-ewwelnett hemm xi ħjiel ta’ kemm qed ikunu effettivi dawn is-sanzjonijiet?   Kemm hu veru li dawn is-sanzjonijiet qed iwasslu għal problemi ikbar ta’ ġuħ għall-poplu taż-Zimbabwe? Hemm xi mod kif wieħed jista’ juża xi ftit tal-pressjoni li tista’ tagħmel in-Nazzjonijiet Uniti f’dan il-qasam?  Hawnhekk tkellimna fuq il-Commonwealth pero’ ma ssemma xejn dwar dak li qed isir min-Nazzjonijiet Uniti u mill-Unjoni Ewropea f’dan ir-rigward. 

ONOR. JOE BORG:  Fil-fatt kont qed nagħmel sinjal biex inżid din il-parti.  Jeżistu iva sanzjonijiet min-naħa ta’ l-Unjoni Ewropea.  Dawn jikkonsistu f’li jkun hemm freezing of assets ta’ ċerti nies li huma listed  mill-EU,  simili għal sanctions oħra li għandha l-UN fuq pajjiżi oħra u teżisti wkoll ban fuq il-ħruġ ta’ visas lill-membri taż-ZANU-PF. Din il-ħaġa qalgħet problema fl-international parliamentary union għaliex il-meeting li jmiss ta’ l-IPU suppost huwa scheduled li jsir f’Londra f’April/Mejju u l-Ingilterra, biex tkun in line ma l-EU sanctions qed tirrifjuta li toħroġ visas sabiex delegazzjoni miż-Zimbabwe tkun tista’ tattendi. Din ġiet diskussa fil-meeting 109 ta’ l-IPU f’Geneva proprju ftit ġimgħat ilu mill-1 sat 3 ta’ Ottubru u Malta ssapportjat il-pożizzjoni Ingliża li ma joħorġux dawn il-visas. Issa jekk il-laqgħa ssirx mingħajrhom jew issirx x’imkien ieħor ħadd għadu ma jaf.  

Dwar l-effetti tas-sanzjonijiet m’għandix rapporti, pero’ my guess is  li ma naħsibx li jista’ jkollhom wisq effett għaliex m’humiex trade sanctions bħat-tip ta’ sanctions li tagħmel il-UN. Huma sempliċement freezing of assets ta’ ċerti nies u li membri taż-ZANU-PF ma jidħlux fil-pajjiżi ta’ l-EU. Aħna dawn nimplimentawhom ukoll.  Jien inzertajt chairman tas-sanctions committee. Aħna ndawru l-ismijiet ta’ dawn in-nies mal-banek kollha ta’ Malta bi struzzjonijiet li jekk jinstabu flus tagħhom jiġu ffriżati u ma jkunux jisgħu jużawhom.  Ma jidhirlix li kien hemm xi moviment fil-UN biex isiru sanctions kontra ż-Zimbabwe. Kien hemm fis-snin ‘60 imma issa ma jidhirlix li kien hemm xi moviment.

THE CHAIRMAN:  L-Onor. Mario Galea jrid iżid xi ħaġa u forsi nagħlqu dan l-item.
ONOR. MARIO GALEA:  Nies minn ġewwa ż-Zimbabwe li tkellmu magħna qalulna - u anke Kate Huey kitbet hekk fir-rapport tagħha - li s-sanzjonijiet huma effettivi, imma għandhom ikunu nforzati mill-pajjiżi kollha għaliex donnu li  mhux fil-pajjiżi kollha tal-Commonwealth qegħdin jiġu nforzati. Jiena nieħu gost li qed jgħidu wkoll li s-sanzjonijiet għandhom jinkludu l-ispouses u t-tfal għaliex s’issa huma listed biss uffiċjali għolja tal-gvern u taż-ZANU-PF. Ovvjament in-nisa u t-tfal m’humiex listed u dan jagħti lok li xorta jkunu jistgħu jiċċaqilqu.

Fuq l-aid relief hemm kontroversja fiż-Zimbabwe. Din il-kontroversja semmitha wkoll Kate Huey fir-rapport tagħha, fejn qed tgħid li ħafna aid relief li qed jasal fiż-Zimbabwe qed jiġi kkontrollat minn Mugabe, għaliex Mugabe llum għandu kontroll tat-tribes differenti tar-rural areas permezz tal-kapijiet tat-tribu. Mugabe qed  jibgħat l-ikel f’postijiet fejn jaf li għandu l-appoġġ u qed jagħmel selective starvation fejn m’għandux appoġġ.  Apparti minn hekk, ħafna mill-ikel qed jinħataf min-nies taż-ZANU-PF u jispiċċa jinbiegħ bil-black market.  Nerġa’ ngħid li llum hemm kontroversja li anke dan l-aid relief li suppost qiegħed biex jgħin lin-nies biex ma jbatux il-ġuħ, qiegħed jispiċċa jiġi abbużat mir-regime.  

ONOR. JOSEF BONNICI: Xi sentejn ilu jien inzertajt kont il-Libja -  kienu qed jikkommemoraw ma nafx liema anniversarju tar-rivoluzzjoni tal-Jamaheria -  u fost is-mistednin ta’ Gheddafi kien hemm Mugabe.  Forsi nista’ nissuġġerixxi li nipprovaw nisfruttaw  il-kuntatti tajbin  li jeżistu bejna u bejn il-Libja u anke ma’ pajjiżi oħra ħbieb tagħna  biex isir  joint effort ħalli min qiegħed  jagħti widen iktar milli jmissu  għal dak li jgħid Mugabe  ... (Interruzzjonijiet) Jien lil Mugabe rajtu b’għajnejja stess u smajtu  jitkellem u nista’ ngħid li l-bniedem għadu  ferm fuq tiegħu.  Nista’ nikkonferma li impressjonajt ruħi bl-istamina li għandu u bil-mod kif iddeliverja speech  ta’ tliet kwarti lill-poplu Libjan waqt dawn iċ-ċelebrazzjonijiet. Dan qed ngħidu għax it cannot be said li dan se jwarrab malajr. M’hemm l-ebda indikazzjoni ta’ din milli rajt jien, Sur President.  

Il-pożizzjoni ta’ Mugabe hi li l-problema kollha li tort tal-bojod u tort ta’ meta kienu kolonja u issa qiegħed jagħti lura l-liberta’ lill-poplu tiegħu. Jiena naħseb li mhijiex issir  pressjoni biżżejjed minn kull quarter biex jinsistu ma’ Mugabe biex ma jibqax jimxi b’dan il-mod mal-poplu tiegħu.  

 THE CHAIRMAN: Grazzi ħafna. Sfortunatament il-ħin qed jagħfas u se jkolli nagħlaq fuq dan l-item. Nirringrazzja lis-Sur Borg u lill-Onor. Mario Galea talli ġentilment ġew hawnhekk biex jagħtuna briefing fuq din il-materja. 

Bħala President ta’ dan il-Kumitat jien inħoss li huwa importanti ħafna wkoll li issues bħal dawn jiġu diskussi fil-Parlament Malti u li wieħed jagħti l-pożizzjoni ta’ Malta u  niffokaw fuq ċerti issues li huma ta’ importanza fix-xena internazzjonali għaliex dan juri li pajjiżna huwa attiv anke fuq aspetti bħal dawn.  

Ngħaddu issa għat-tieni item ta’ l-agenda.


ŻVILUPPI FIS-SITT KONFERENZA INTER-GOVERNATTIVA: IT-TRATTAT DWAR KOSTITUZZJONI EWROPEA (KONT)

THE CHAIRMAN: Fl-ewwel laqgħa li kellu dan il-kumitat, kellna preżentazzjoni mill-ministru ta’ l-affarijiet barranin li kien ukoll semma li wara kull laqgħa ta’ l-IGC,  kien se jagħti rendikont lil dan il-kumitat ta’ diversi żviluppi. Jiena nistiednu biex jagħmel il-punti tiegħu u mbagħad nistieden lill-membri tal-kumitat biex jagħtu l-veduti tagħhom.

ONOR. JOE BORG:  Fil-fatt l-aħħar sessjoni tal-konferenza inter-governattiva li kellna kienet eżattament fit-18 ta’ Novembru fil-periferija tal-general affairs and external relations council. Nhar  it-Tnejn li għadda kien dedikat għal affarijiet li għandhom x’jaqsmu ma’ l-external relations u mbagħad it-Tlieta ddedikajniha għall-konferenza inter-governattiva. L-ewwel żewġ items li kienu fuq l-agenda kienu jirrigwardaw il-figura tal-ministru ta’ l-affarijiet barranin ta’ l-Unjoni u kif għandu jiġi rivedut it-trattat. It-tielet item kienet speċifikament dwar il-problema tad-Danimarka fir-rigward ta’ l-IGC.

Rigward l-ewwel item, jiġifieri għal dak li għandu x’jaqsam mal-figura ta’ ministru ta’ l-affarijiet barranin għall-Unjoni, ill-presidenza Taljana ssuġġeriet emendi għal artikli 25, 26 u 27 tat-trattat kostituzzjonali. Tajjeb wieħed jgħid li dawn l-emendi kienu riżultat tal-laqgħa li kellna ta’ qabel fejn konna dħalna fuq x’għandu jkun ir-rwol tal-ministru ta’ l-affarijiet barranin, il-kwestjoni tal-metodu kif jintgħażel u l-kwestjoni tad-double hatting, fis-sens jekk għandux ikun membru tal-Kummissjoni Ewropea, jekk għandux ikun viċi president tal-Kummissjoni Ewropea, jekk għandux ikun membru ta’ l-external relations council tal-Kunsill tal-Ministri  u kif jista’ jaqdi dawn iż-żewġ funzjonijiet mingħajr ma jkun hemm il-possibbilta’ ta’ konflitt jew diskrepanza fir-rwol tiegħu. Iddiskutejna wkoll il-metodu ta’ kif jista’ jitneħħa jekk ikun hemm vot ta’ sfiduċja fih. Dawn huma kollha aspetti li konna ddiskutejna biex imbagħad mid-diskussjoni kollha, il-presidenza Taljana ħarġet emendi li għalkemm ma jidhrux li huma emendi sostanzjali pero’ huma emendi li jistgħu jwasslu għal iżjed ravviċinament tal-pożizzjonijiet differenti.  

Tajjeb wieħed jgħid li waqt li għad m’hemmx unanimita’ anke fuq il-metodu ta’ kif jista’ jitneħħa dan il-ministru ta’ l-affarijiet barranin ta’ l-Unjoni  u jekk għandux ikun fl-istess waqt viċi president tal-kummissjoni, jidher li permezz ta’ dawn l-emendi kien  hemm dan ir-ravviċinament mixtieq tal-pożizzjonijiet differenti  u naħseb li issa hemm ċans illi fil-laqgħa li se ssir il-ġimgħa d-dieħla, naslu biex niftehmu fuq it-test aħħari tal-kostituzzjoni Ewropea fuq il-figura tal-ministru ta’ l-affarijiet barranin ta’ l-Unjoni.  Jekk le, allura tfisser li tkun waħda mill-items -  ma jistax ikun li jkollna wisq minnhom – għal quddiem il-Kunsill Ewropew li se jsir fit-12 u t-13 ta’ Diċembru. Hawn irrid ngħid li jekk ikun hemm wisq items għall-kunsill, ir-riskju jkun li ma niffinalizzawx u allura jkollna mmorru għas-sena d-dieħla. Din hija ħaġa li l-presidenza Taljana u ħafna pajjiżi membri u anke pajjiżi li se jissieħbu qed jippruvaw jevitaw. Aħna naqblu li jekk jista’ jkun il-konferenza inter-governattiva tagħlaq u jkun hemm ftehim, pero’ ċertament not at the expense of quality.  

Nixtieq issa ngħid xi ħaġa dwar l-emendi li qed jiġu proposti, l-ewwel waħda tirrigwarda l-indipendenza tal-ministru ta’ l-affarijiet barranin. Fil-fatt f’subartiklu (4) ta’ artiklu 25 il-presidenza Taljana qed tgħid li fejn għandek il-kliem: 

“In carrying out its responsibilities, the Commission shall be completely independent.”... 

Hawn għandek il-prinċipju ta’ l-indipendenza tal-kummissjoni u allura wieħed jifhem li l-ministru ta’ l-affarijiet barranin, ladarba għandu dan id-dual role għax qiegħed ukoll fil-Kunsill tal-Ministri u jrid ukoll jesegwixxi dak li jrid jiġi deċiż fil-Kunsill tal-Ministri ... (Interruzzjonijiet) Il-kummissjoni ma tistax tirċievi struzzjonijiet mill-gvern ta’ pajjiż partikolari. Il-presidenza Taljana qed tissuġġerixxi li għandu jkun hemm eċċezzjoni fir-rigward tal-ministru ta’ l-affarijiet barranin “when acting as mandated by the Council of Ministers for the common foreign security policy.”  Dan ifisser li fejn il-ministru ta’ l-affarijiet barranin ta’ l-Unjoni jkun ingħata mandat mill-Kunsill tal-Ministri f’dak li għandu x’jaqsam mas-CFSP, allura bilfors irid jirċievi l-istruzzjonijiet mingħandhom.  Dan inaqqar ftit mill-prinċipju li hemm sanċit f’subartiklu (4) ta’ l-indipendenza tal-kummissjoni. Il-pożizzjoni tagħna kienet li naqblu ma’ din l-emenda.  

Imbagħad għandek subartiklu (5) ta’ artiklu 25 u subartiklu (3) ta’ artiklu 26 li jirrigwardaw ir-riżenja tal-ministru ta’ l-affarijiet barranin. F’artiklu 25(5) għandek li: 

“The Commission, as a college, shall be responsible to the European Parliament.”

  Imbagħad tkompli hekk: 

“The European Parlament may pass a censure motion on the Commission.  If such a motion is passed the European Commission and Commissioners must all resign.”

Tinsewx li fit-trattat kostituzzjonali sal-lum il-pożizzjoni qiegħda li għandek żewġ tipi ta’ kummissarju, il-European commissioner u l-commissioner. Il-European commissioner huwa dak bil-vot.  Din hija ħaġa oħra li qed tiġi diskussa li pero’ fil-laqgħa ma tqajmitx.  Pero’ hawnhekk l-emenda tgħid li wara dan il-kliem għandu jidħol il-kliem 

“...and the Union Minister for Foreign Affairs must resign from the Commission.” 

Jiġifieri hawnhekk qiegħda  ċara li ġaladarba l-ministru ta’ l-affarijiet barranin ta’ l-Unjoni  huwa double hatted, huwa membru fil-kummissjoni u huwa membru fil-Kunsill tal-Ministri, jekk ikun hemm motion of censure mill-Parlament Ewropew kontra l-kummissjoni, il-foreign minister għandu jirriżenja minn membru tal-commission pero’ jibqa’ membru fil-Kunsill tal-Ministri. Kien hemm min argumenta li għandu jirriżenja mill-Kunsill tal-Ministri wkoll u mbagħad il-kunsill, jekk irid, jista’ jerġa’ jappuntah. Aħna l-pożizzjoni tagħna kienet illi we can live b’dan il-provvediment għalkemm naraw mertu fil-proposta l-oħra wkoll. Hija iżjed prattika li hu jibqa’ u mbagħad jekk irid il-Kunsill tal-Ministri jista’ jwarrbu, pero’ l-oħra hija teknikament iżjed eżatta.  

Imbagħad fl-aħħar parti ta’ artiklu 26 għandek: 

“A European Commissioner or Commissioner shall resign if the President so requests.” 

Hawnhekk qiegħda li l-president tal-kummissjoni jista’ jitlob li kummissarju jirriżenja, pero’ hemm propost li din issir:

“The Vice President, Union Minister for Foreign Affairs shall resign if the President so requests with the European Council’s agreement.” 

Jiġifieri f’dan il-każ hemm bżonn li mhux biss jiddeċiedi l-president tal-kummissjoni imma anke bi ftehim mal-kunsill minħabba r-rwol doppju tiegħu.  

L-emenda l-oħra  tirrigwarda artiklu 27 u aħna qbilna magħha wkoll. Din qiegħda biex tipprova tiċċara l-pożizzjoni biex ma jkunx hemm possibbilta’ ta’ diverġenza bejn ir-rwol tal-foreign minister fis-CFSP u l-pożizzjoni ta’ l-Unjoni  f’dak li għandu x’jaqsam ma’ relazzjonijiet esteri. Jiena fl-intervent tiegħi għidt illi għalkemm naqbel ma’ l-emenda pero’ l-wording m’huwiex feliċi u anke ssuġġerejt kif jista’ jiġi drafted biex ikun jiftiehem aħjar.  

It-tieni item  ta’ l-agenda  jirrigwarda r-reviżjoni tat-trattat u bażikament hemm tliet aspetti.   Għandek il-general revision clauses, għandek il-general bridging clauses, il-famużi passarelles, imbagħad għandek ukoll dawk li sejħulhom specific bridging clauses.  General revision clause jiġifieri klawsola fit-trattat li tipprovdi għal kif it-trattat innifsu jista’ jiġi emendat. Il-presidenza Taljana ħarġet bi proposta li t-trattat jista’ jiġi rivedut u tat żewġ options. L-option li aħna l-iżjed li niffavorixxu hija li t-trattat jiġi rivedut b’unanimita’ pero’ meta tiġi għar-ratifika nazzjonali, minflok ma jkollok il-proċedura tar-ratifika normali tiddaħħal proċedura li qed isejħulha l-nihil obstat, fis-sens li dment li l-parlamenti nazzjonali ma joġġezzjonawx allura jkun ifisser li dik ir-revision tkun saret. 

Fl-intervent tiegħi jiena għidt li dan huwa trattat bejn stati u allura għandu jiġi rivedut bil-mod kif jiġu riveduti kwalunkwe trattati internazzjonali, jiġifieri b’unanimita’ u bir-ratifika ta’ kull parlament nazzjonali. Irrid ngħid li mill-inqas 20 mill-pajjiżi preżenti ħadu l-istess pożizzjoni bħalma ħadna aħna u allura ċ-ċans huwa li hekk se tkun. Minkejja dan, jekk għal xi raġuni l-pajjiżi kollha jiċċaqilqu u jgħidu li għandha tidħol proċedura inqas tassattiva u allura niġu biex nagħżlu bejn iż-żewġ options, l-iżjed option li aħna naħsbu li ma tnaqqasx mill-iskrutinju u mill-proċedura tar-ratifika hija fil-fatt it-tieni option li l-presidenza qiegħda tissuġġerixxi. Dan qed ngħidu biss hawnhekk, jiġifieri lanqas biss semmejtu fil-laqgħat għax ma ridtx nitfa’ l-iċken dubju fuq il-pożizzjoni tagħna.  Il-pożizzjoni tagħna hi - u naħseb li hekk se tgħaddi - li f’dak li għandu x’jaqsam ma’ general revision tat-trattat għandu jkun hemm unanimita’ u proċess ta’ ratifika mill-pajjiżi individwali.

Il-presidenza Taljana għamlet ukoll proposta li l-general bridging clauses japplikaw fejn inti għandek deċiżjoni li tittieħed b’unanimita’, imbagħad deċiżjonijiet ulterjuri jistgħu jittieħdu b’maġġoranza kwalifikata. Dan ifisser li d-deċiżjoni bażika tittieħed b’unanimita’ pero’ mbagħad il-pajjiżi membri b’maġġoranza kwalifikata jistgħu jieħdu deċiżjonijiet ulterjuri. Jidher li hemm ħafna mill-pajjiżi, anke aħna, li jaqblu ma’ din tal-general bridging clause li l-presidenza Taljana pproponiet. Jiena se naqraha kif inhi: 

“One option might be to consider introducing a provision similar to the procedures set out in the subsidiarity protocol, stipulating that the clause could only be used on condition that no objection has been raised within a certain period of time by at least one-third of national parliaments.” 

Jekk terz mill-parlamenti nazzjonali ma joġġezzjonawx allura tkun tista’ tagħmel dan il-bridging. Jekk min-naħa l-oħra jkun hemm għallinqas terz minnhom li joġġezzjonaw, il-bridging ma jsirx.  
Fir-rigward ta’ l-ispecific bridging clauses bħalma għandek f’article 42 dwar difiża u anke anke fil-kamp tas-CFSP, aħna għidna li naqblu ma’ fejn dawn jinsabu fit-trattat kostituzzjonali.  Pero’ huwa essenzjali li fejn hemm possibbilta’ ta’ dubbji ta’ kif jiġu nterpretati u kif japplikaw, hemm bżonn li dawn jiġu ċċarati. Qbilna wkoll li d-diskussjoni dwar dan tkun il-ġimgħa d-dieħla meta niġu biex niddiskutu dwar fejn tapplika l-qualified majority voting.  

It-tielet punt illi ddiskutejna kien fuq talba tad-Danimarka.  Id-Danimarka, kif forsi wieħed jiftakar, kienet tilfet ir-referendum ta’ Maastricht u mbagħad kienet talbet li jsir protokol biex ikollha opt-out mill-justice and home affairs u jidhirli wkoll mill-provvedimenti ta’ Schengen.  Il-protokol sar u mbagħad kienet rebħet it-tieni referendum. Issa d-Danimarka qed titlob li l-protokol jinbidel u minflok opt-out jiġi opt-in, jiġifieri jsir  mat-trattat kostituzzjonali pero’ jkun an opt-in protocol, fis-sens li d-Danimarka tingħata d-dritt li meta tħoss li jkun il-waqt tkun tista’ tidħol fis-sistema tal-justice and home affairs.  Ir-reazzjoni ġenerali kienet pożittiva. Jiena kont espliċitu ħafna fl-intervent tiegħi u għidt li aħna nappoġjaw il-pożizzjoni tad-Danimarka. Aħna ċerti li l-presidenza Taljana flimkien mad-Danimarka ssib is-soluzzjoni adegwata biex it-talba tad-Danimarka tkun tista’ tiġi sodisfatta.  

L-aħħar punt li xtaqt insemmi huwa li l-presidenza Taljana wegħditna li matul il-bidu tal-ġimgħa d-dieħla, se jibagħtulna t-test in confidence tad-draft bl-emendi li qed jissuġġerixxu huma,  ħalli jkollna ċans narawhom ftit qabel ma mmorru għall-konklavi tal-Ġimgħa u s-Sibt tal-ġimgħa d-dieħla, li allura se tkun l-aħħar laqgħa qabel il-general affairs council tad-9 ta’ Diċembru li għandu jwassal għall-kunsill Ewropew.  Dan ifisser li l-bulk tax-xogħol li għad fadal  irid isir f’dawn il-jumejn li għandna. Jekk isir ftehim aħħari allura l-kostituzzjoni tiġi ffinalizzata għax altrimenti jkollna ngħaddu għall-ewwel parti tas-sena d-dieħla, ħaġa li hemm ħafna pajjiżi membri li qegħdin jipprovaw jevitaw.   

THE CHAIRMAN:  Grazzi ħafna lill-Ministru ta’ dik l-ispjega dettaljata fuq id-diversi bidliet. Xtaqt nagħmel xi kumment jien qabel ma niftaħ id-diskussjoni għall-membri l-oħrajn tal-kumitat.  

Ridt insemmi li jien ukoll attendejt attivita’ tal-PPE  li fil-fatt kien attenda għaliha Berlusconi  u kien hemm ukoll  Frattini.  Kienet laqgħa interna tal-partiti u allura ma naħsibx li huwa lok li nirrapporta x’ġara eżattament f’dik il-laqgħa. Biex anke nkompli ma’ dak li qal il-Ministru,  ngħid biss li  Frattini semma bl-iktar mod ċar li għalkemm l-Italja tfittex minn kollox biex tasal għal agreement qabel ma tispiċċa l-presidenza, m’hijiex lesta li tasal għal agreement at all costs. Ma tridx li tasal għal ftehim a spejjeż ta’ kompromessi ħżiena. Fil-fehma tiegħi dan hu atteġjament importanti.

Xtaqt nagħmel ukoll żewġ kummenti fuq dak li semma l-Ministru,  li jirrigwarda d-double hatting tal-ministru ta’ l-affarijiet barranin ta’ l-Unjoni  li jkun ukoll il-viċi president tal-kummissjoni. Fil-fehma tiegħi kulma semma huwa loġiku għall-aħħar u huwa refinement ta’ dak li pproponiet il-konvenzjoni. Fil-fatt il-konvenzjoni semmiet dan il-punt imma ma daħlitx fid-dettal fuq l-effetti tiegħu. Tgħid, per eżempju,  li l-president tal-kummissjoni jista’ jitlob kummissarju li jirriżenja, pero’ ma daħlitx  fir-raffinament li jekk titlob lill-ministru ta’ l-affarijiet barranin ta’ l-Unjoni biex jirriżenja qua viċi president tal-kummissjoni, allura f’dak il-każ, peress li huwa appuntat ukoll mill-Kunsill tal-Ministri, huwa loġiku li jkun hemm bżonn ukoll l-approvazzjoni ta’ min ikun appuntah biex dan jiġi mitlub jirriżenja. 

Il-konvenzjoni kienet semmiet li l-kummissjoni kollha tista’ tiġi mitluba tirriżenja u kemm il-European commissioners li huma bil-vot kif ukoll il-commissioners iridu jirriżenjaw ilkoll f’daqqa. Fil-fehma tiegħi hawnhekk hawn daqsxejn ta’ kontradizzjoni għaliex jekk m’intix fil-kulleġġ ma nafx għaliex għandek tirriżenja. Trid tkun  fil-kulleġġ biex tirriżenja. Tagħmel sens anke l-proposta ta’ emenda li tieħu in konsiderazzjoni li l-ministru ta‘ l-affarijiet barranin huwa viċi president tal-kummissjoni pero‘ jibqa’ ministru ta‘ l-affarijiet barranin għar-rigward l-appointment li jkollu. Minn dak ir-rigward jiena naħseb li l-appoġġ li tat Malta għal soluzzjoni prattika tagħmel ħafna sens. Ngħid għalija jiena ħafna iktar preokkupat dwar ir-reviżjoni tat-trattat. 

Naħseb li aħna bħala pajjiż żgħir irridu ninsistu - u nħoss li anke bħala kumitat għandna nagħtu appoġġ għall-pożizzjoni tal-Gvern Malti -  li r-reviżjoni tat-trattat għandha ssir skond ir-regoli tad-dritt internazzjonali pubbliku. Bħala pajjiż żgħir għandna ninsistu li dik ir-reviżjoni trid issir bil-mod kif isiru trattati oħrajn, għaliex kif kelli ċans li nikkummenta diversi drabi - u l-bieraħ f’”The Financial Times”  kien hemm punt eżattament  fuq dan - din m’hijiex kostituzzjoni imma hija trattat kostituzzjonali. Hija trattat bejn il-pajjiżi li qed joħolqu kostituzzjoni u allura ma tistax titrattaha bħala kostituzzjoni ta’ pajjiż intern. Dan ifisser li dan huwa ftehim bejn l-istati fuq livell sovran. Naħseb li l-pożizzjoni tal-Gvern Malti f’dan ir-rigward għandu jkollha l-appoġġ ta’ dan il-kumitat kollu.

Fuq il-general passarelle u l-ispecific passarelle, fil-fehma tiegħi anke hemmhekk wieħed irid iżomm ferm ħafna l-punt ta’ l-unanimita’. Hemmhekk qed ngħidu li se jkun hemm unanimita’ għall-ewwel stadju, imbagħad għal tibdil ulterjuri naraw għandekx minn issa ‘l quddiem tiddeċiedi b’żewġ terzi jew anke mhux b’żewġ terzi imma bis-sistema normali tal-qualified majority voting. Fil-fehma tiegħi hemmhekk hemm issue interna tar-relazzjoni bejn il-gvern, l-esekuttiv ta’ dak il-mument u l-parlament nazzjonali. Hawnhekk hawn involuta deċiżjoni strutturali ta’ kif se jibdew isiru d-deċiżjonijiet  u naħseb li dan jirrikjedi daqsxejn iżjed diskussjoni interna ta’ kif wieħed għandu jittrattaha fuq livell kostituzzjonali fil-pajjiż li jkun għażel dik it-tip ta’ reviżjoni. 

Dan qed ngħidu għaliex fil-fehma tiegħi mbagħad din tista’ tfisser li inti qed iċċedi l-pożizzjoni ta’ l-unanimita’ a favur ta’ nuqqas ta’ unanimita‘ u allura hija deċiżjoni importanti ħafna li wieħed irid jagħtiha bearing. L-Onor. Evarist Bartolo.

ONOR. EVARIST BARTOLO: Nixtieq nikkummenta fuq dak li qalu l-Ministru u l-Onor. Frendo fuq bidliet fil-kostituzzjoni. Anke bħala prinċipju tad-demokrazija, apparti milli prinċipju tas-sovranita’ – u naf li hemm pajjiżi oħra li semmew dan il-prinċipju - ma nistgħux nimmaġinaw li huwa aċċettabbli demokratikament li jkollok 24 pajjiż li jridu jibdlu xi ħaġa u jġiegħlu pajjiż ieħor jibdel il-kostituzzjoni tiegħu kontra x-xewqa taċ-ċittadini ta’ dak il-pajjiż. Inħoss li jekk inti trid li jkollok accountability demokratika u li ċ-ċittadini ta’ kull pajjiż jibqgħalhom say ta’ kif jorganizzaw lilhom infushom internament fil-livell ta’ stat u mbagħad fil-livell ta’ stat membru, ma tistax tantiċipa sitwazzjoni fejn pajjiżi jibdlu kostituzzjoni ta’ pajjiż membru kontra x-xewqa taċ-ċittadini ta’ dak il-pajjiż.

Nixtieq nagħmel punt ieħor li nkwetana ħafna dan l-aħħar u naħseb li l-Ministru se jkollu ċans jirreaġixxi għalih. Ġie f’idejna l-IGC monitoring group report tal-Parlament Ewropew, fejn f’paġna 4 qed jingħad li l-pożizzjoni tal-Gvern Malti fejn jidħlu l-membri parlamentari hi li qed jitlob ħamsa.  Id-dokument huwa tas-6 ta’ Novembru u allura nixtieq illi l-Ministru jirreaġixxi għal dan il-monitoring report u nitolbu jispjegalna mil-laqgħa ta’ Nizza ‘l hawn, f’liema mument uffiċjalment il-gvern ressaq l-ewwel darba l-pożizzjoni tiegħu li jkollna sitt membri fil-Parlament Ewropew.  

THE CHAIRMAN:  Forsi l-aħjar mod kif nimxu hu li nieħdu aktar kummenti u  mbagħad il-Ministru jirrispondi f’daqqa. L-Onor. John Attard Montalto.

ONOR. JOHN ATTARD MONTALTO: Jiena l-ewwel ħaġa nixtieq intenni l-konsiderazzjonijiet li għadu kemm għamel il-kollega tiegħi l-Onor. Bartolo. L-ewwel konsiderazzjoni hija li naħseb li min-naħa ta’ pajjiżna għandu jkun hemm effort biex ma jkunx jista’ jsir tibdil fil-kostituzzjoni li jkun kontra x-xewqa tal-poplu ta’ xi pajjiż. Anke jekk il-maġġoranza assoluta tal-pajjiżi l-oħra jkollhom dik ix-xewqa jew l-intenzjoni jew id-direzzjoni evidenti skond dak li jesprimu...(Interruzzjonijiet) Aħna bħala wieħed mill-iċken pajjiżi għandna nkunu lkoll kemm aħna fuq l-istess binarju u mhux ninqasmu fuq bażi politika. Għandu jkollha fehma nazzjonali li ħadd m’għandu dritt li jbiddel il-kostituzzjoni tagħna ħlief bil-parteċipazzjoni attiva ta’ l-elettorat u l-poplu tagħna.

It-tieni ħaġa hija dwar il-pożizzjoni li ħa l-gvern rigward in-numru ta’ siġġijiet mitluba għal pajjiżna. Il-kollega tiegħi għadu kemm semma’ rapport li ġie riċentement f’idejna. Aħna nafu wkoll li fil-gazzetti u fil-media kien hemm allegazzjoni li l-gvern ma kienx qiegħed jinsisti għas-sitt siġġu. Jekk dan huwa veru  huwa ta’ concern u l-gvern għandu l-ewwel ħaġa qabel ma nkomplu niddiskutu, jispjega l-pożizzjoni tiegħu b’mod mill-aktar ċar f’dan ir-rigward. Jekk hemm xi verita’ f’din l-allegazzjoni għandu jispjega l-gvern għaliex ma saritx aktar pressjoni biex ikun hemm sitt membri.

THE CHAIRMAN:  Il-Ministru.

ONOR. JOE BORG.  L-ewwelnett xtaqt nibda fuq il-general revision clause li semmew kemm l-Onor. Bartolo kif ukoll l-Onor. Attard Montalto. Il-general revision clause tirrigwarda artiklu 6 (4) fejn il-prinċipju huwa li biex ikun hemm xi tibdil fit-trattat tal-kostituzzjoni, irid ikun hemm l-unanimita’ u jrid ikun hemm il-proċess ta’ ratifika mill-parlamenti nazzjonali. Subartiklu (3) jgħid hekk:  

“The amendments shall enter into force after being ratified by all the Member States in accordance with their respective constitutional requirements.”  

Din hija l-proċedura normali.  It-trattat kostituzzjonali hekk hu.  Issa l-presidenza Taljana, fuq suġġeriment tal-Parlament Ewropew u fuq suġġeriment ta’ xi pajjiżi membri li forsi huma iżjed federalisti, qajmet il-punt li b’25 membru jista’ jkun hemm diffikultajiet kbar biex isiru reviżjonijiet tat-trattat għax iżjed ma jikber in-numru iżjed se tkun diffiċli. Minkejja dan xorta ħadd m’hu qiegħed jissuġġerixxi li biex tbiddel it-trattat kostituzzjonali ma tridx l-unanimita’. Biex tbiddel l-iżjed partijiet  diffiċli tal-Kostituzzjoni tagħna trid żewġ terzi u jekk qed nitkellmu fuq il-ħajja tal-parlament trid żewġ terzi u referendum. Imkien ma nirrikjedu unanimita’ fil-Kostituzzjoni tagħna. 

Fil-każ tat-trattat kostituzzjonali dan il-prinċipju ta’ l-unanimita’ ħadd m’hu qed jikkwerjah. Qed jiġi ssuġġerit li l-unanimita’ tibqa’ pero’ meta niġu għall-proċess tar-ratifika ... (Interruzzjonijiet) Għax jista’ jkollok diffikultajiet ta’ ratifika f’ċerti pajjiżi kif fil-fatt kellek fil-każ ta’ l-Irlanda u d-Danimarka. Minkejja li dawn qablu, il-gvernijiet tagħhom sabu problemi biex idaħħlu mekkaniżmu fil-pajjiż illi permezz tagħhom ir-ratifika tittieħed qisha awtomatika. Per eżempju, fi Franza dawn jidħlu b’mod awtomatiku dment li ma jkunx hemm oġġezzjoni ta’ aktar minn terz tal-parlament. (Interruzzjonijiet) Dan x’qed tipproponi l-presidenza Taljana.

Il-presidenza Taljana qed tgħid ukoll illi tifhem li dan huwa trattat kostituzzjonali u ma jistax ikun hemm riskju li kostituzzjoni ta’ pajjiż individwali tiġi mibdula b’dan il-mod u allura din għandha tkun limitata biss għall-part 3 li tirrigwarda l-internal policies. Dan għaliex wieħed jissoponi li fil-part 3 ma jkunx hemm aspetti li b’xi mod jew ieħor jimpinġu fuq il-kostituzzjoni tal-pajjiżi ndividwali.  Issa minkejja dan kollu kien hemm tliet xejriet nhar it-Tlieta.  

Kien hemm ftit li qalu li we see merit f’dan għax b’25 membru huwa diffiċli ħafna li tbiddel. Numru ftit iżjed qalu li jippreferu jekk din il-parti tibqa’ kif inhi pero’ jekk jiġu biex jagħżlu, jagħżlu t-tieni waħda li ssuġġeriet il-presidenza li hija tat-terz tal-parlamenti nazzjonali. Kien hemm ukoll it-tielet xejra magħmula minn grupp li jirrappreżenta mill-inqas nofs, fosthom Malta, li qalu li ma jridux li jiċċaqalu mill-provvediment ta’ article 4 (7) kif inhu. Issa jekk għall-grazzja ta’ l-argument l-oħrajn kollha li għandhom pożizzjoni bħal tagħna se jċedu l-armi, aħna x’se nagħmlu?  Se niġu f’pożizzjoni fejn ikollna nagħżlu bejn żewġ options u f’dak il-każ nagħżlu t-tieni waħda. Jien konvint li mhux se naslu f’din is-sitwazzjoni u l-probabbilta’ hi li dan l-artiklu fit-trattat tal-kostituzzjoni se jibqa’ kif inhu.  

Fir-rigward tal-general bridging clause, fit-trattat kostituzzjonali diġa’ għandek li inti tista’ tgħaddi mill-unanimita’ għall-maġġoranza kwalifikata b’deċiżjoni unanima. Dik id-deċiżjoni unanima tal-kunsill ma ġġibx magħha proċess ta’ ratifika fil-pajjiżi membri individwali. Għalhekk hija bridging għax tagħmel bypassing.  Jiġifieri l-bridging clause eżistenti hija deċiżjoni unanima tal-Kunsill Ewropew li minn għada ‘l quddiem, dawn id-deċiżjonijiet f’dan il-kamp jittieħdu b’maġġoranza kwalifikata.  (Interruzzjonijiet)  Qisu an empowerment.

THE CHAIRMAN:  Għall-metodu biss ta’ kif tiddeċiedi hawnhekk u mhux bħall-oħra.

ONOR. JOE BORG:  L-oħra tbiddel provedimenti ta’ trattat.  Issa s-suġġeriment tal-presidenza Taljana kważi kważi qiegħed jagħmilha iżjed demokratika fuq livell nazzjonali. Is-suġġeriment hu li l-unanimita’ tgħaddi għall-maġġoranza kwalifikata - u  aħna qbilna magħha - dment li ma jkunx hemm mill-inqas terz mill-parlamenti nazzjonali li jopponu. Mela issa l-parlamenti nazzjonali għandhom say pero’ kif inhu t-trattat kostituzzjonali m’għandhomx. Dan huwa pass li jdaħħal iżjed il-parlamenti nazzjonali u allura aħna naqblu miegħu. Issa niġi għall-kwestjoni tan-numru tal-membri tal-Parlament Ewropew.

Il-pożizzjoni tagħna hija ċara daqs il-kristall. Aħna mill-ewwel għamilniha ċara li  nħossu li threshold ta’ erbgħa huwa żgħir wisq għax ikun ifisser  li inti ma tistax tipparteċipa fil-Parlament Ewropew u fid-diversi sotto-kumitati tiegħu, iżjed u iżjed issa li d-decision procedure se tiżdied bit-trattat kostituzzjonali. Aħna nħossu li l-minimu possibbli għandu jkun ta’ sitta. Din il-pożizzjoni konna aħna l-ewwel li għidniha fil-konferenza inter-governattiva fl-ewwel laqgħa tal-konferenza inter-governattiva ta’ l-4 ta’ Ottubru. Kien il-Prim Ministru li qalha u ħadd ma qalha ħliefna. Din il-pożizzjoni qiegħda wkoll fl-ittra li tqiegħdet fuq il-Mejda tal-Kamra li l-Prim Ministru bagħat lil Berlusconi. 

Imbagħad kien fit-tieni laqgħa at a European Council level li l-Lussemburgu qalu l-istess ħaġa u allura  magħna żdied pajjiż ieħor. Aħna sadanittant qed nagħmlu lobbying u qed insibu s-support ta’ diversi pajjiżi, pero’ ovvjament mhux għaqli li wieħed jiżvela min ikun qed jissapportjak f’dawn l-affarijiet. Minkejja dan  ma nistax ngħid li se nġibuha żewġ għax hija iebsa ħafna. Il-fatt huwa li it’s not a lost cause. Fil-bidu jien kont naraha li kważi impossibli iżda llum għandi ftit iżjed kuraġġ f’dan ir-rigward. 

Ir-rapport tal-Parlament Ewropew huwa żbaljat u diġa’ ħadna azzjoni biex nitolbuhom jagħmlu rettifika tiegħu. Għidna lill-ambaxxata tagħna fi Brussells li  qed nitolbu li ssir korrezzjoni  għax il-pożizzjoni tagħna hija ċara li mhux ħamsa rridu imma sitta. Jekk ikun hemm bżonn li nagħmlu statements aħna lesti li nagħmluhom, pero’ min-naħa l-oħra ma rridux inkabbruha żżejjed għax jekk aħna stess nikkreaw awareness bla bżonn jista’ jkollok ċerti pajjiżi li għax jirriflettu ħafna fuqha, jispiċċaw isaħħu l-pożizzjoni tagħhom kontriha. Irridu noqogħdu attenti li ma nikkreawx awareness bla bżonn ħlief fil-kwartieri fejn verament irridu ninfluwenzaw id-deċiżjoni. 

L-Onor. Bartolo staqsa meta ressaqna l-ewwel darba uffiċjalment it-talba għal sitt membri minn Nizza ‘l hawn. Irrid ngħid li f’Nizza aħna ma konniex bħalma aħna llum fil-konferenza inter-governattiva, jiġifieri wieħed minn 25 bi drittijiet ugwali fil-konferenza. F’Nizza konna ġejna sempliċement mistiedna fejn il-15 il-membru kienu fis-sala jiddiskutu u aħna barra nistennew fil-kuridur. Xi kultant kienu jiġu jgħidulna fuq fuq dwar x’qed jgħidu, imbagħad taparsi jkollna laqgħa u neħdulhom b’idejhom. Litteralment kont tħossok qisek qed tistenna wara l-bieb ta’ barra!  Il-pożizzjoni llum inbidlet kompletament għax issa qegħdin hemmhekk niddiskutu magħhom u ngħidu l-pożizzjoni tagħna. F’Nizza ma kellniex din l-opportunita’ u l-unika ħaġa li stajna nagħmlu kienet li nippruvaw nagħmlu lobbying mal-ħbieb tagħna. Niftakarni nkellem  lil dak il-ministru jew lill-ieħor, bil-Prim Ministru jagħmel l-istess u dejjem għaddejjin.  

Il-pożizzjoni inizjali kienet b’erba membri - hekk kienet se toħroġ f’Nizza -  imbagħad għax għamilna dan il-lobbying telgħet għal ħamsa, pero’ s’issa ma rnexxilniex intellgħuha għal sitta.  Il-Lussemburgu kien hemm ġew u żamm is-sitta li kellu u f’Nizza daħlet b’ħamsa. Aħna stess konna għidna li konna diżappuntati b’dak li ġara u niftakar li meta intervistaw lili u lill-Prim Ministru fil-kuridur  konna għidna li konna ddiżappuntati. Irrid ngħid li konna ġibna ħafna affarijiet oħrajn f’Nizza pero’ din ma rnexxilniex inġibuha żewġ. 

Irrid ngħid ukoll li anke meta ġejna għan-negozjati, aħna ppruvajna nerġgħu nqajmu din il-kwestjoni li għandu jkollna sitta u dan jirriżulta wkoll mid-dokumentazzjoni. Il-pożizzjoni li ttieħdet mill-kummissjoni li mbagħad ġiet ikkonfermata mill-Kunsill tal-Ministri, kienet li din m’hijiex ħaġa li tista’ tiġi mibdula fin-negozjati imma hija kwestjoni ta’ konferenza inter-governattiva. Din kienet xi ħaġa li rriżultat min-Nizza u allura tista’ titbiddel biss b’konferenza inter-governattiva oħra. Dawn qalulna: See you at the next inter-governmental conference. Ovvjament aħna żammejna ma’ din il-pożizzjoni u dalwaqt tasal the next inter-governmental conference and they’ll be seeing us, no doubt.  

Biex inkun għidt kollox, irrid ngħid li l-Ungerija u r-Repubblika Ċeka għamlu talba waqt in-negozjati biex iżidu s-siġġijiet tagħhom u t-talba tagħhom ġiet aċċettata. Ir-Repubblika Ċeka u l-Ungerija kellhom 20 siġġu u l-Belġju u l-Portugall ingħataw 22 siġġu. Issa ta’ min jgħid li l-popolazzjoni tal-Belġju u tal-Portugall hija inqas minn ta’ l-Ungerija u tar-Repubblika Ċeka u allura ma jagħmilx sens li dawn ta’ l-aħħar ikollhom aktar siġġijiet. Dan kien l-argument li qajmu l-Ungerija u r-Repubblika Ċeka u l-kummissjoni u l-Kunsill tal-Ministri qablu li dan huwa żball fattwali.  Hija kwestjoni ta’ aritmetika u allura tawhom iż-żewġ siġġijiet kull wieħed biex b’hekk ġew daqs il-Belġju u l-Portugall. 

Aħna ppruvajna nagħmlu l-istess ukoll pero’ għalqulna ħalqna u qalulna li l-każ tagħna huwa differenti. Qalulna li kieku aħna kellna popolazzjoni iżjed mil-Lussemburgu kieku kienu jagħtuna l-istess trattament. Aħna għandna popolazzjoni ta’ xi 30,000 jew 40,000 inqas mil-Lussemburgu u allura l-każ tagħna ma setax jiġi rranġat b’dan il-metodu ta’ żball fattwali fl-aritmetika. 

THE CHAIRMAN: L-Onor. Josef Bonnici

ONOR. JOSEF BONNICI:  Xtaqt nagħmel kumment jien ukoll. Xtaqt inżid ma’ dak li qal il-Ministru li għar-rigward ta’ din l-issue, jiena bħala membru fil-Konvenzjoni Ewropea kont semmejt kemm-il darba li l-minimu fil-kostituzzjoni kellu jkun ta’ sitta. Kont għedt ukoll li dan m’għandux ikun marbut tant mal-popolazzjoni imma aktar ma’ l-effettivita’ tad-demokrazija u mal-fatt li għandek ħafna kumitati x’tattendi.  Irrid ngħid illi għalkemm privatament ċerti membri tad-delegazzjoni tal-Lussemburgu kienu ħadu nota ta’ dan, il-Lussemburgu qatt ma kienet esprimiet ruħha la permezz tan-nominees tal-parlament nazzjonali u lanqas permezz tan-nominee tal-gvern Lussemburgis li l-minimu jrid ikun ta’ sitta.  

Jiena qed ngħid dan issa għaliex il-pożizzjoni li ħadet il-Lussemburgu wara li Malta ħadet il-pożizzjoni li ħadet fl-IGC għandha iktar sinifikat. Jidher li fil-Lussemburgu issa qed jifhmu l-portata ta’ din l-għażla li għamel il-Gvern Malti u qegħdin jgħidu li huma ta’ l-istess fehma, ħaġa li matul il-konvenzjoni l-ebda nominee minn tagħhom ma qatt esprima fil-konvenzjoni.  Fil-fehma tiegħi din hija bidla importanti ħafna u għandu raġun il-Ministru jgħid li hija bidla li tagħmlilna kuraġġ. Huwa tajjeb li nagħmlu kuraġġ pero’ ukoll nagħmlu ħażin jekk naħsbu li din hija ħaġa faċli.  

ONOR. JOHN ATTARD MONTALTO:  Ministru, jiena ma nafx jekk qattx inġab l-argument li għalkemm qed nitkellmu fuq 25 pajjiż,  kulħadd huwa konxju tal-fatt li hemm pajjiżi li huma fl-istess pożizzjoni tagħna li għandhom affjatament ma’ pajjiżi li huma ħafna ikbar minnhom u dan l-affjatament huwa riżultat storiku, riżultat ta’ ġeografija u riżultat ħafna drabi ta’ politika anke komuni. Jiena se nipprova nkun konċiż fl-argument tiegħi, Sur President.  

Jekk wieħed jara kif inhi l-make up ta’ l-Unjoni, kif se tkun iffurmata, nindunaw li l-pajjiżi li għandhom sitta kollha għandhom affjatament ma’ pajjiżi oħrajn. Ejja nieħdu l-Estonia. L-Estonia hija parti mill-Baltiku. Fil-fatt jekk wieħed jagħmel visa għal wieħed mill-pajjiżi tal-Baltiku, dik il-visa tkun tgħodd ukoll għat-tnejn l-oħra.  Mela l-Estonia, il-Latvia u l-Lithuania tant għandhom affjatament  li allavolja kull pajjiż għandu numru żgħir ta’ siġġijiet, meta jittieħdu flimkien dawn ikunu pjuttost b’saħħithom. Issa hawn ta’ min jgħid li bejn dawn it-tliet pajjiżi hemm koperazzjoni sħiħa, anke f’affarijiet li għandhom x’jaqsmu ma’ l-EU, fejn il-pożizzjoni tagħhom m’hijiex daqstant analoga għal tagħna.  Ejja issa nieħdu Ċipru.  

L-istess, kulħadd jaf bl-affjatament li hemm bejn iċ-Ċiprijoti u l-Griegi. Mela  wieħed jista’ jgħid li l-Greċja se tiżdied bis-saħħa tas-seba’ siġġijiet li għandhom Ċipru u Ċipru se jkollhom il-fakulta’ ta’ l-24 siġġu tal-Greċja.  Jekk nieħdu l-Lussemburgu, dan il-pajjiż huwa kkonsidrat l-ewwel ħaġa bħala Benelux country, fis-sens li dawn għandhom affjatament mal-Belġju u l-Olanda. Għalkemm hemm ċerta rivalry on the outside imma internament il-Benelux countries meta tarahom flimkien għandhom saħħa daqs kemm għandhom pajjiżi ħafna akbar minnhom.  Dan l-affjatament anke jeżisti  bejn l-Awstrjaċi u l-Ungeriżi u mhux biss minħabba l-istorja kif żviluppat, imma anke minħabba l-affjatament politiku li hemm. Imbagħad hemm il-pajjiżi Skandinavi, Sur President.  

Id-Danimarka, l-Iżvezja u l-Fillandja bejniethom jissuperaw ħafna l-akbar potenza li hemm fl-Ewropa.  L-istess jista’ jingħad rigward ir-Repubblika Ċeka u s-Slovakkja. Għalkemm hemm dik ir-rivalry ta’ bejniethom,  fejn għandha x’taqsam l-EU hemm affjatament tajjeb u ħafna drabi ikun hemm pożizzjoni komuni.   Mill-banda l-oħra, il-pożizzjoni ta’ Malta hija kważi unika għalkemm ċertament għandna ħbieb li jgħinuna u għandna ħbieb li jarawna b’ċerta lenti u forsi din  tas-siġġijiet għandna nittekiljawha mhux biss mil-lat  ta’ numru -  ma jaqblilniex nittekiljawha mil-lat ta’ numru biss għax inkella ma naslux – imma għandna napprowċjawha fuq l-effiċjenza. 

Ladarba qegħdin naċċettaw li fil-kostituzzjoni għandu jkun hemm riferenza għall-historical values, għandu jkun hemm ukoll riferenza u riflessjoni għall-historical reality.  U l-historical reality hija li fejn ingħataw l-inqas siġġijiet għandhom appoġġ biex ix-xogħol jinqasam. Tajt l-eżempju tal-Baltiċi, tajt l-eżempju ta’ Ċipru, tajt l-eżempju tal-Benelux countries, taċ-Ċeki u s-Slovakki.  Kull pajjiż tista’ tintegrah ma’ pajjiżi oħrajn. Il-kwestjoni ta’ l-Ungerija u l-Awstrja hija traditional and historical u jiena naħseb illi jekk napprowċjawha b’dan il-mod ... (Interruzzjonijiet) Jien ma nafx jekk dan l-argument qattx inġieb imma huwa argument li jiena narah pożittiv u ma jistax jiġi innegat għax dawn huma fatti.  

THE CHAIRMAN:   Il-Ministru.

ONOR. JOE BORG:  Jiena naqbel ma’ l-Onor. Attard Montalto u m’hemmx dubju dwar dak li qed jgħid, għalkemm wieħed irid jgħid ukoll li xi kultant għalkemm dawn ikunu pajjiżi viċini ħafna u jaħdmu tajjeb flimkien, kulħadd għandu l-interessi tiegħu wkoll u min jiġbed lejn naħa u min jiġbed lejn oħra u xi kultant l-affjatament ikun iżjed bejn Estonia u Finland jew Latvia u Sweden.   

Irrid ngħid li meta aħna ppruvajna nbiddlu l-ħamsa għas-sitta waqt in-negozjati dawn l-argumenti ma kenux ireġu. L-argument li inti b’sitta m’intix vijabbli ma jreġix għax fin-negozjati l-UE tgħidlek li din m’hijiex materja tan-negozjati. Dik hija l-liġi tagħna u biex tbiddel il-liġi tagħna mhux bin-negozjati trid tbiddilha imma trid tmur konferenza inter-governattiva.  L-oħrajn irnexxilhom ibiddlu l-pożizzjoni għax kien hemm żball ta’ fatt u allura trid tikkoreġih.  Aħna ma kellniex dak l-iżball ta’ fatt.  Issa fil-konferenza inter-governattiva qegħdin  nużaw dan l-argument. L-argument li qed jagħmel l-Onor. Attard Montalto jagħmel sens għax għal pajjiżi li għandhom ċertu affjatament bejniethom, forsi s-sitta huwa relattiv waqt li fil-każ tagħna s-sitta huwa iżjed kruċjali.  

Irrid ngħid li l-punt fundamentali li għamel il-Prim Ministru huwa li b’inqas minn sitta, l-ebda pajjiż żgħir kemm hu żgħir, anke jekk għall-grazzja ta’ l-argument jidħlu Andorra jew San Marino, ma jista’ jopera f’parlament.  Jiġifieri dak huwa l-punt li aħna rridu nsostnu u ntambru fuqu.  

THE CHAIRMAN:  Nirringrazzjakom.  Naħseb illi jkun ġust li ż-żewġ items l-oħrajn li għandna fuq l-agenda nħalluhom  għal-laqgħa li jmiss. Il-Ministru.

ONOR. JOE BORG:  Jekk se nagħmlu xi laqgħa oħra din trid tkun kmieni l-ġimgħa d-dieħla, altrimenti l-Ħamis se nsiefer u għandi mill-inqas 12-il jum barra. Wara l-laqgħa tal-ministri tal-ġimgħa d-dieħla rrid immur Maastricht, minn hemmhekk irrid ninżel għall-Euro-Med f’Napli u  minn hemm irrid nibqa’ sejjer Abuja għaċ-CMAG imbagħad wara hemm il-Commonwealth summit. Niġu lura fit-8 ta’ Diċembru li jfisser li mit-28 ta’ Novembru sat-8 ta’ Diċembru mhux se nersaq ‘l hawnhekk. 

Jekk dawn l-items ta’ l-agenda ma’ nagħmluhomx qabel ma nsiefer, l-iżjed li nista’ nasal biex  nagħmel huwa li jiġi xi ħadd mit-team tiegħi  u jirrapporta hu. (Interruzzjonijiet) 

THE CHAIRMAN:  Kieku nista’ nipproponi li nagħmlu laqgħa l-Erbgħa fejn inkunu nistgħu nitrattaw ir-raba’ item.  

ONOR. JOHN ATTARD MONTALTO:  Imma lili tkunu tridu tiskużawni wkoll.

THE CHAIRMAN:  Jien ukoll nhar l-Erbgħa mhux se nkun hawnhekk, jiġifieri jkollna nipposponuha għal meta jiġi l-Ministru lura.

ONOR. EVARIST BARTOLO:  Rigward l-item tal-monitoring report, fil-fehma tiegħi aktar milli l-preżenza tal-Ministru Borg, tista’ tkun kruċjali l-preżenza tal-Ministru Pullicino  minħabba l-biċċa tal-planning agency.

Onor. JOE BORG:  Jekk nagħmluha hekk m’hemmx għalfejn tkun urġenti għax bażikament nafu x’fih il-monitoring report. If we can take it as read - għax illum kulħadd rah ir-rapport - jien ma jkollix għalfejn nagħmel presentation u nistgħu naqblu li f’Jannar issir laqgħa  tal-foreign affairs committee, fejn jiġu mistiedna l-ministri konċernati biex jagħmlu presentation dwar il-progress li jkun sar sa dak iż-żmien fuq issues partikolari.

THE CHAIRMAN:  Naħseb li dik tista’ tkun soluzzjoni prattika. Meta jiġi lura l-Ministru u jkun available inkunu nistgħu nagħmlu laqgħa oħra tal-kumitat, pero’ b’aġenda differenti. 

Jien nixtieq nirringrazzjakom u nirringrazzja lill-istampa talli kellhom il-paċenzja joqogħdu jisimgħuna għal dan it-tul ta’ ħin kollu. Dejjem nawguralhom li jirrapportawna bi preċiżjoni ħalli l-qarrejja jkunu jistgħu jieħdu impressjoni eżatta ta’ x’ikun ġara hawnhekk.  Grazzi.

